ޔައުމިއްޔާ
މިނިވަން މުއައްސަސާތަކާ ބެހޭ ކޮމިޓީގެ 30 ވަނަ ބައްދަލުވުން. (24.11.2010)
ރިޔާސަތުން ވާހަކަދެއްކެވުން:

މިނިވަން މުއައްސަސާތަކާ ބެހޭ ކޮމިޓީގެ 30 ވަނަ ބައްދަލުވުން މި ފެށެނީ. ކޮމިޓީއަށް މި ވަގުތު ވަޑައިގެން ތިއްބެވީ ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފް، އިހަވަންދޫ ދާއިރާގެ މެންބަރު އަޙްމަދު ޢަބްދުﷲ، ދިއްދޫ ދާއިރާގެ މެންބަރު އަޙްމަދު ސަމީރު އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒް. މިއަދު މި ކޮމިޓީއަށް ކުރަން ހަމަޖެހިފައިވާ މަސައްކަތަކީ ޤާނޫނު ނަންބަރު 2007/5، ދިވެހި ސިވިލް ސަރވިސް ޤާނޫނަށް ...ވަނަ އިޞްލާޙު ގެނައުމުގެ ބިލު، ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ހުށަހަޅުއްވާފައިވާ ބިލެއް. މި ބިލާ ގުޅޭ ގޮތުން ކުރީ ދުވަހުގެ ބައްދަލުވުމެއްގައި ދިއްދޫ ދާއިރާގެ މެންބަރު އަޙްމަދު ސަމީރު ހުށަހެޅުއްވި ހުށަހެޅުއްވުމަކަށް ސިވިލް ސަރވިސްގެ ކޮމިޝަންގެ މެންބަރުންނާ ބައްދަލުކުރެއްވުމަށް އެދިފައި ވާތީވެ، އެ ބޭފުޅުންނާ ބައްދަލުކުރެއްވުމުގެ ގޮތުން. މި ބިލާ ގުޅޭ ގޮތުން އެ ބޭފުޅުންނާ ބައްދަލުކޮށް ވާހަކަދައްކަން. އެހެންވީމާ، އެ ބޭފުޅުން ވެސް މި ވަގުތު ވަޑައިގެން ތިއްބެވުމާ އެއްކޮށް، އެހެންވީމާ، އަޅުގަނޑު އެ ބޭފުޅުންނަށް ދަންނަވާލަން. އޭގެ ކުރިން އަޅުގަނޑު ބޭނުން ކިހިނެއްތޯ އެ ބޭފުޅުންނާ ހަމަ އަޅުގަނޑު އެދެނީ މި ބިލާ ބެހޭ ގޮތުން އެކަނި ސާފުކުރެއްވުމަށް އޮތް މަޢުލޫމާތެއް ސާފުކުރެއްވުން. (ވަގުތުކޮޅަކަށްފަހު) އާދެ، މި ވަގުތު ކަނޑިތީމު ދާއިރާގެ މެންބަރު މުޙައްމަދު ޙުސައިން އިތުރަށް ވަޑައިގެންފި. އެހެންވީމާ، އެ ވާހަކަ އަޅުގަނޑު ރެކޯޑަށްޓަކައި ދަންނަވާލަން. (ވަގުތުކޮޅަކަށްފަހު) ޝުކުރިއްޔާ، މިއަދުގެ ބައްދަލުވުމަށް އެޖެންޑާކުރެވިފައި މި ވަނީ ޤާނޫނު ނަންބަރު 2007/5، ދިވެހިރާއްޖޭގެ ސިވިލް ސަރވިސްގެ ޤާނޫނަށް ...ވަނަ އިޞްލާޙު ގެނައުމުގެ ބިލު ދިރާސާކުރެއްވުން. މިއީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ހުށަހަޅުއްވާފައިވާ ބިލެއް. އެ ގޮތުން ކުރީ ދުވަހެއްގެ ބައްދަލުވުމެއްގައި އަޅުގަނޑުމެންނަށް ނިންމިފައި މި ވަނީ މި ބިލާ ބެހޭ ގޮތުން އިތުރު މަޢުލޫމާތު ސާފުކުރެއްވުމަށް ސިވިލް ސަރވިސް ކޮމިޝަންގެ ބޭފުޅުންނާ ބައްދަލުކުރެއްވުމަށް. އެ ގޮތުން ސިވިލް ސަރވިސް ކޮމިޝަނުން މިއަދު މި ބައްދަލުވުމަށް ވަޑައިގެން މި ތިއްބެވީ ކޮމިޝަންގެ ރައީސް، އަލްފާޟިލް މުޙައްމަދު ފަހުމީ ޙަސަން. ކޮމިޝަންގެ މެންބަރު އަލްފާޟިލް ޢަބްދުﷲ ޖިހާދު، ކޮމިޝަންގެ މެންބަރު އަލްފާޟިލާ ޚަދީޖާ އާދަމް، ކޮމިިޝަންގެ ސެކްރެޓަރީ ޖެނެރަލް އަލްފާޟިލް ޢަބްދުﷲ ޚަލީލް، ޑިރެކްޓަރ ޖެނެރަލް މުޞްޠަފާ ލުޠުފީ އަދި ސީނިއަރ ލީގަލް އޮފިސަރ ޢަބްދުއްނާޞިރު ޝަފީޤު. ފަށައިގަތުމުގެ ކުރިން ކޮމިޝަނުގެ ބޭފުޅުންނަށް ފުރުޞަތު އެރުވުމުގެ ކުރިން އަޅުގަނޑު އަޙްމަދު ސަމީރަށް ފުރުޞަތު އަރުވާނަން، ކުރީ ދުވަހު ދެކެވުނު ވާހަކައިގެ އަލީގައި އެއްޗެއް ދަންނަވާލުމަށް. އަޙްމަދު ސަމީރު
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، ޝުކުރިއްޔާ މުޤައްރިރު. ސިވިލް ސަރވިސް ކޮމިޝަންގެ ފަރާތުން އަޅުގަނޑުމެން ދަންނަވާލި ދަންނަވާލުމަކަށް މުޅި ކޮމިޝަންގެ ހުރިހާ ބޭފުޅުން ވަޑައިގެންނެވީމަ، އަޅުގަނޑުމެން އެކްސްޕެކްޓުކުރީ އަސްލުގައި މި ކަމާ ގުޅޭ ބޭފުޅަކު އެކަނި ވަޑައިގަންނަވާނެ ކަމަށް. މުޅި ކޮމިޝަން ވަޑައިގަންނަވާނެ ކަމަކަށް އަޅުގަނޑުމެން އެކްސްޕެކްޓުކޮށްގެނެއް ނޫން ހުރީކީ. އެހެންނަމަވެސް، އަޅުގަނޑަށް ޔަޤީން ތި ބޭފުޅުން ހުރިހާ މަޢުލޫމާތެއް ދެއްވުމަށް ބޭނުންފުޅު ވާތީ މުޅި ކޮމިޝަން ވަޑައިގަތުމަކީ އަޅުގަނޑުމެން މަރުޙަބާ ކިޔާ ކަމެއް. އަޅުގަނޑުމެން މި ބިލާ ބެހޭ ގޮތުން ވާހަކަ ދެއްކިދެއްކުމުގައި އަޅުގަނޑަށް ބޮޑަށް ފާހަގަކުރެވުނީ މި ބިލުގައި ސިވިލް ސަރވިސް ކޮމިޝަންގެ ފަރާތުން އަޅުގަނޑުމެންނަށް މަޢުލޫމާތުތަކެއް ހޯދުމަކީ މި ބިލު އިތުރަށް ފުރިހަމަކުރުމަށް ލިބޭ ކަމަކަށް ވާނެ ކަމަށް. އެގޮތުން ޚާއްޞަ ގޮތެއްގައި އަޅުގަނޑު އެ ހުށަހެޅުން ހުށަހަޅައި އެ ގޮތަށް ކުރިއަށް ގެންދިއުމަށް ދަންނަވާލި ދަންނަވާލުމަށް މެންބަރުންގެ ތާއީދުލިބުމާ އެކު އެގޮތަށް ކުރިއަށް މި ދަނީ. އަޅުގަނޑަށް ފާހަގަކުރެވުނު އެއް ނުކުތާ އަކީ ޚާއްޞަކޮށް ވަރަށް ކުރިންސުރެ ފެށިގެން ވެސް ސިވިލް ސަރވިސްގެ ގޮތުގައި ތިއްބެވި ބޭފުޅުންގެ ތެރޭގައި ވަގުތީ މުވައްޒަފުންގެ ގޮތުގައި ވަރަށް ދިގު މުއްދަތެއްގައި ތިއްބެވި ބޭފުޅުންތަކެއް ސަރުކާރުގައި އޭރުގައި ތިއްބަވަމުން ގެންދެވި. އެހެންކަމުން، އެ ބޭފުޅުންނާ މެދުގައި މިހާރު އޮންނާނީ ގޮތްތަކެއް ފަހަރެއްގައި ނިމިފައި ކަމަށް ވެދާނެ. އަދި އަނެއް ހާލަތުގައި އޭގެތެރެއިން ބައެއް ބޭފުޅުން އެނބުރި ގެއަށް ވަޑައިގަންނަވަން ޖެހިފައި ވެސް އޮތީ ވަރަށް ނިކަމެތި ގޮތެއްގައި. ދަންނަވަން ބޭނުން ވަނީ މިސާލަކަށް 20 އަހަރު ނުވަތަ 18 ވަރަކަށް އަހަރު ޚިދުމަތްކޮށްފައި 20 އަހަރު 18 އަހަރު ޚިދުމަތް ކުރި ދާއިމީ މީހާ ގެއަށް ފޮނުވާލާއިރު، އޭރު ލިބޭ އެއްވެސް ޕެކޭޖެއް ވަގުތީ މީހާއަކަށް ލިބިފަ އެއް ނެތޭ މިހާތަނަކަށް ކަންތައް ދިޔަ ގޮތަށް ބަލާއިރު. އަދި އަޅުގަނޑަށް ވެސް ތަޖުރިބާކުރެވިފައި އެބަހުރި އެޑިއުކޭޝަން ދާއިރާގައި އެ ގޮތަށް ގެއަށް ދާންޖެހުނު މީހުންނަށް ހަމަ އެއްވެސް އިނާޔަތެއް ލިބިފައި ނެތްކަން. އޭގައި އަޅުގަނޑު ދަންނަވާކަށް ނެތިން އެއީ ސިވިލް ސަރވިސް ކޮމިޝަންގެ މައްސަލައެކޭ، އަދި ސަރުކާރުގެ އެހެން އިދާރާއެއްގެ މައްސަލައެކޭ. ދެން ކޮންމެއަކަސް އެކަން އެ ގޮތަށް ދިމާވެފައި އެބަހުއްޓޭ. ދެން އަޅުގަނޑުމެން މި ބިލުގައި 55 އަހަރުގެ މީހެއް ނުވަތަ އުމުރު ވުމާ ގުޅިގެން އެ ބަދަލުވެގެން ދާއިރު، އެ އިނާޔަތްދިނުމުގައި ކަންތައް ކުރަމުން ދާއިރު އަޅުގަނޑު ސާފުކޮށްލަން ވެސް ބޭނުންވީ އަދި ތި ބޭފުޅުންގެ ޚިޔާލަކީ ކޮބައިތޯ، އެ ގޮތަށް އެއްވެސް ފަރާތެއް ތިބި ކަމަށް ވާނަމަ އެ ގޮތަށް ދޫކޮށްލުމުގައި އަޅުގަނޑު މި ސަޖެސްޓުކޮށްލަން ބޭނުންވަނީ ވަގުތީ ބޭފުޅުން ވެސް އެކަށީގެންވާ މުއްދަތެއްގައި މަސައްކަތްކޮށްފި ކަމަށް ވަންޏާ ނުވަތަ މަސައްކަތުގައި ގެންގުޅެފި ކަމަށް ވަންޏާ ދޫކޮށްލާ ދާއިމީ މީހެކޭ އެއް އުސޫލުން އޭނައަށް ވެސް އެ ލިބޭ އިނާޔަތެއް އިންސާނީ ޙައްޤެއް އޭނަ އަށް ލިބެންވާނެ މަސައްކަތްކޮށްފި ދުވަސްތަކަށް. ވަގުތީވުމާއި، ދާއިމީވުން އެއީ އެހެން މައްސަލައެކޭ އެއީ. އެހެންވީމާ، ވަގުތީ މީހެއްގެ ގޮތުގައި ވެސް މިހާރު އެބަ ގެންގުޅޭ އެގްރީމެންޓު ހަދައިގެން 1 އަހަރުން 1 އަހަރުން، ކުރަމުން ކުރަމުން ގޮއްސަ 2، 3، އަހަރު ވަންދެކަށް ވެސް މީހަކު ހަމަ ހުރެދާނެ ހަމަ އުސޫލެއްގެ ގޮތުން ނުލައްވާ ކަމަށް ވަންޏާ. ދެން އަޅުގަނޑު ހަމަ މިދެންނެވީ އަދި ޕޮލިސީ ސިވިލް ސަރވިސް ކޮމިޝަންގައި އޮތް ގޮތް އަދި ނޭނގި، މިދެންނެވި މި ވާހަކަތައް އަޅުގަނޑު ކުރިއަށް މި ގެންދަނީ. އެހެންވީމާ، ކޮބައިތޯއޭ އެކަހަލަ ހާލަތެއްގައި ވަގުތީ ފަރާތްތަކެއް ތިއްބަވާ ކަމަށް ވަންޏާ މީހުން ދޫކޮށްލުމުގައި ނުވަތަ އެ މީހުން އެ ހިސާބުން މުއްދަތު ހަމަވެގެން ކެނޑިގެން ދޫކޮށްލާ ކަމަށް ވަންޏާ އެ މީހުންނަށް އެއްވެސް އިނާޔަތެއް ދިނުމާއި، ނުވަޔަ 55 އަހަރު ވެގެން ގެއަށް ދާ މީހުންނާ މެދުގައި އިނާޔަތެއް ދިނުމާ މެދުގައި އުސޫލެއްގެ ގޮތުން މި ވަގުތު ސިވިލް ސަރވިސް ކޮމިޝަނުގައި ކަންތައްތައް ކުރައްވަމުން ގެންދަވާ ގޮތަކީ ކޮބައިތޯ އާއި އަދި ތި ބޭފުޅުންގެ ޚިޔާލުފުޅަކީ އެ ކަމުގައި ކޮބައިތޯއޭ. އަދި އޭގެއިތުރަށް ވަގުތު ސަރުކާރުގައި ސިވިލް ސަރވިސްގެ ވަޒީފާގައި ވަގުތީ ކިތައް މީހުން އެބަ ތިބިތޯ. ނޫނީ އެއީ، ކިތައް އަހަރުވެފައި ތިބި މީހުން ކަމަށް ތި ބޭފުޅުންނަށް ސްޓެޓިސްޓިކަލީ މިވަގުތު ސާފުކޮށްލަދެވެން އޮތިއްޔާ އެ މަޢުލޫމާތު. އަދި އޭގެއިތުރުން ވެސް މިކަމާ ގުޅުންހުރި ހުރިހާ މަޢުލޫމާތުތަކެއް އަޅުގަނޑުމެންނާ ހިއްސާކޮށްލަދެއްވުމަކީ އަޅުގަނޑު ވަރަށް ބޮޑަށް އެދޭ އެދުމެއް މި ބިލު ފުރިހަމަކުރުމަށްޓަކައި. ވަރަށް ބޮޑަށް ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ކޮމިޝަނަށް އަޅުގަނޑު ފުރުޞަތު އަރުވާނަން. ފަހުމީ.
ސިވިލް ސަރވިސް ކޮމިޝަންގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

ކޮމިޓީގެ މުޤައްރިރު، އެންމެހައި ޢިއްޒަތްތެރި މެންބަރުން އައްސަލާމް ޢަލައިކުމް. އާދެ، އަޅުގަނޑުމެންނަށް މި ބިލު ފުރިހަމަކުރުމަށްޓަކައި ތިބޭފުޅުންނާ އެކު މަސައްކަތްކުރުމުގެ ފުރުޞަތެއް ދެއްވި ކަމަށްޓަކައި ވަރަށް ބޮޑަށް ޝުކުރުދަންނަވަން. ދެން ފުރަތަމަ ކުރެއްވި ސުވާލާ ބެހޭ ގޮތުން ދަންނަވަންޖެހެނީ ވަގުތީ މުވައްޒަފުންގެ ގޮތުގައި ސިވިލް ސަރވިސްގައި ތިބި މުވައްޒަފުންގެ ކަންތައްތައް މިހާރު އަޅުގަނޑުމެންނަށް މި ވަނީ ހައްލުކުރެވިފައޭ. ދެން ވަޒީފާއާ ބެހޭ ޤާނޫނު ވުޖޫދަށް އައުމުގެ ކުރީގައި ސިވިލް ސަރވިސް މުވައްޒަފުންގެ ގޮތުގައި، ވަގުތީ ގޮތުން ތިއްބެވި މުވައްޒަފުންނާއި ދާއިމީ މުވައްޒަފުންނާ ދޭތެރޭގައި ފަރަގުތަކެއް ހުރި. އެއީ އެހެންނަމަވެސް ވަޒީފާއާ ބެހޭ ޤާނޫނުގައި ވަގުތީ މުވައްޒަފުން ދާއިމީ މުވައްޒަފުންގެ ގޮތުގައި ބަލަންޖެހޭނެ އުސޫލު ކަނޑައަޅާ ބަޔާންކުރުމާ ގުޅިގެން އެ އުސޫލުތަކަށް ފައްތައިގެން މިހާރު އަޅުގަނޑުމެން އެ މުވައްޒަފުންގެ ކަންތައްތައް މި ގެންދަނީ. އެގޮތުން ވަގުތީ މުވައްޒަފަކު ވެސް 55 އަހަރު ވެގެން ނުވަތަ 65 އަހަރު ވެގެން ރިޓަޔަރކުރެވޭ ހާލަތުގައި ހަމަ ސިވިލް ސަރވިސް އިން މިހާރު ކަނޑައަޅާފައި މިއޮންނަ 55 އަހަރާއި 65 އަހަރުގެ ރިޓަޔަރކުރުމުގެ ބެނިފިޓު ދީފައި މި ވަކިކުރެވެނީ. އޭގެއިތުރުން 55 އަަހަރު ނުވާ މުވައްޒަފަކު ވަޒީފާ އިން ވަކިކުރަން ދިމާވެއްޖެ ހާލަތެއްގައި ވެސް އެފަދަ މުވައްޒަފުންނާ ސިވިލް ސަރވިސް ކޮމިޝަނުން މި އޮންނަނީ 3 މަސް ދުވަހުގެ ނޯޓިސްއަކާ އެކު އެ މީހަކު ޚިދުމަތްކުރި މުއްދަތަކާއި އެ މީހެއްގެ މުސާރަ އާއި އެ މީހެއްގެ އުމުރާ ގުޅުވައިގެން ކަލްކިޔުލޭޝަނެއް ހަދާފައި އެއް ފަހަރާ ދެވޭ ފައިސާގެ އިނާޔަތެއް ދޭ ގޮތަށް ހަމަޖައްސާފަ. އެހެންވީމާ، އެ އުސޫލުން އެކަން ކުރުމުގައި ވަގުތީ މުވައްޒަފުންނާއި ދާއިމީ މުވައްޒަފުންގެ ތަފާތެއް މިހާރު ނުގެންގުޅޭ. ދެން ވަގުތީ ގޮތުން ތިބި މުވައްޒަފުންތައް ވެސް ކުރީގައި ވަގުތީ ގޮތުން ތިބި މުވައްޒަފުންތައް ވެސް ދާއިމީކޮށް ނިމިފައި ވާ ކަމަށް އަޅުގަނޑަށް މަޢުލޫމާތު ލިބިފައި ވަނީ. ޝުކުރިއްޔާ. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

މިހާރު ވެސް އަޅުގަނޑަށް އެނގިފައި އޮތް ގޮތުގައި ވަގުތީ އެގްރީމެންޓު ހަދައިގެން އެބަ ގެންގުޅުއްވާ ބޭފުޅުން އިނގޭތޯ. އެހެން ގެންގުޅުއްވާއިރު ވަރަށް އުމުރުން ދުވަސްވީ މީހުން ވެސް މަޤާމުތަކަށް މިދެންނެވީ މިސާލަކަށް 55 އަހަރު ވެގެން ރިޓަޔަރކޮށްފައި ތިބި މީހުން ވެސް އަނެއްކާ އެނބުރި ވަޒީފާތަކުގައި އެގްރީމެންޓެއްގެ ދަށުން އެބަހުރޭ. އޭގެތެރޭގައި މުދިމުން ވެސް އެބަ ހިމެނޭ ކަންނޭނގެ އަޅުގަނޑަށް ހީވާގޮތުގައި. އެހެންކަމަށް ވަންޏާ އެ ބޭފުޅުން ވެސް އެ މަސައްކަތުގައި ހުރެފައި ވަގުތީ ގޮތުން ހުރެފައި އެއް އަހަރު ދުވަސް ވެގެން ދާއިރު އަނެއްކާ ވެސް ގެއަށް ފޮނުވާލަނީއޭ. އަޅުގަނޑުގެ ޕޮއިންޓަކީ ސިވިލް ސަރވިސްގެ މަޤާމެއްގަ ވަގުތީ ގޮތުން ހުރެފައި އެންމެ ދުވަހެއް ނަމަވެސް ހުރެފައި ދޫކޮށްލާ ކަމަށް ވަންޏާ، ކޮން ހާލަތެއްގައި އޭނަ ދާ ދިޔުމުގައި އެއްވެސް އެއްޗެއް އޭނައަށް ނުލިބޭ ގޮތަށް ދަނީ ހެއްޔޭ. ނޫނިއްޔާ އެ އެގްރީމެންޓުގެ ދަށުން އަންނަ ކަމަށް ވަންޏާ އޭނަ އަށް ނުލިބޭނެ ކަން ސާފުކޮށް އެނގިފައި އޮންނަ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެ އެގްރީމެންޓަކު ނޯވެ 1 އަހަރުވުމަށްފަހު އޭނަ ދޫކޮށްލާ ކަމަށް ވަންޏާ އޭނަ އަށް އެއްވެސް ކަހަލަ އިނާޔަތެއް ނުވަތަ އެއްވެސް ކަމެއް ލިބިދާނެއެކޭ. ދެން މި ވެދާނެ ފަހަރެއްގައި ދެ ދުވަހުގަ ވަޒީފާގައި އުޅޭ މީހަކަށް އިނާޔަތެއް ދީފައި ދޫކޮށްލެވިދާނެ ހެއްޔޭ. އެއެއް ނޫން ދަންނަވަން މިއުޅޭ ވާހަކަ އަކީ. މިފަދަ ކަމެއް ޤާނޫނަކަށް ވަދެގެން ދާއިރު ވަގުތީ ގޮތުން ނެގޭ މީހުން އެ ނެގެނީ އެއް އަހަރު ދުވަހަށް ކަމަށް ވަންޏާ އަނެއްކާވެސް އަނެއް އަހަރު ވެސް އޭނަ އަށް އެބަ އާ ކޮށްދޭ އެތަނުގެ ހާލަތު ހުންނަ ގޮތަށް ބަލާފައި. ނުވަތަ އަލަށް އެހެން މީހަކު އެބަ ވައްދާ. އަދި އުސޫލެއް ގޮތަށް ބަލާއިރު އަޅުގަނޑަށް އެނގިފައި އޮތް ގޮތުގައި އެއް އަހަރުވުމަށްފަހު އިޢުލާނުކޮށްފައި އަނެއްކާވެސް އާ މީހަކަށް ވެސް އެ ފުރުޞަތު ލިބިދާނެ. އޭނައަށް ނުލިބި ވެސް އިނގޭތޯ. އެހެންވީމާ، މިއީ ވެސް އަދި އެންމެ ރަނގަޅު އުސޫލަކަށް ނުވެދާނެ ކަންނޭނގެ. އެއީ އޭނަ ރަނގަޅަށް މަސައްކަތް ކޮށްކޮށް ހުރި މީހެއް، އިޢުލާނުކުރަންޖެހުނީތީ އޭނަގެ މަޤާމު ގެއްލިފައި އަނެއްކާވެސް އެހެން މީހަކަށް އެ ފުރުޞަތު ލިބެމުން ދަނީ. އެހެންވީމާ، މިކަހަލަ އުސޫލީ މައްސަލަތަކެއް ނުވަތަ ވަޒީފާ އަދާކުރާ މީހާ އަށް މިކަމުގައި ހިތްދަތި ކަމެއް އެބަހުރި ކަމަށް އަޅުގަނޑަށް ޤަބޫލުކުރެވޭ. އެހެންވީމާ، އަޅުގަނޑުގެ ޕޮއިންޓަކީ އެ ކުރުމުއްދަތުގެ ވަޒީފާއަދާކޮށްފައި ވެސް އޭނައަށް މަޤާމު އޭނައަށް ނުލިބުމުގެ ސަބަބުން ދާން ޖެހެންޏާ އެ ހާލަތުގައި މި ބިލުން މި 55 އަހަރު ވީމަ ދޭ ބައިގެ އިތުރަށް ކޮބައިތޯއޭ ތި ބޭފުޅުން އެކަހަލަ ކަމެއްގަ ގެއަށް ދާންޖެހޭ މީހާއާ މެދުގައި ވިސްނާފައި އޮތް އަނެކައްޗަކީ. އޭނައަށް ކިހިނެއްތޯއޭ އެކަންތައް.

ސީނިއަރ ލީގަލް އޮފިސަރ ޢަބްދުއްނާޞިރު ޝަފީޤު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑުމެން ފުރަތަމަ ބަލައިލަމާ ހިނގާ މި ވަޒީފާއާ ބެހޭ ޤާނޫނުގައި މިކަންކަން އޮތް ގޮތް. ވަޒީފާއާ ބެހޭ ޤާނޫނުގައި މިއޮންނަނީ ކޮންޓްރެކްޓު 3 ގޮތަކަށް ކުރެވޭ ގޮތަށް. އެހެންވީމާ، 3 ގޮތަކަށް ކުރާ އިރުގައި ވެސް އެ ވަޒީފާ 2 އަހަރު ދުވަހަށްވުރެ އިތުރުވާ ކަމަށް ވަންޏާ މިހާރު އިޞްލާޙުކޮށްފައި އޮތް ގޮތަށް ބަލާއިރު ވެސް އެ މީހާ ދާއިމީ ކޮންޓްރެކްޓެއްގައި ދާއިމީ ވަޒީފާގައި ހުންނަ ކަމަށް އެބަ ކަނޑައަޅާ. ދެން އަޅުގަނޑުމެން ބަލައިލަނީ ސިވިލް ސަރވިސްގެ ޤާނޫނު. ސިވިލް ސަރވިސް ޤާނޫނުގައި އެބަ ތިބޭ ޤާނޫނު ބުނާ ގޮތުން ވެއްޖިއްޔާ ދެ ގިންތިއެއްގެ ދެ ވައްތަރެއްގެ ދެ ކެޓަގަރީއެއްގެ މުވައްޒަފުން. އެއީ ވަގުތީ މުވައްޒަފުންނާއި ދާއިމީ މުވައްޒަފުން. މިހާރު ވެސް ސިވިލް ސަރވިސް އިން އެ އިނާޔަތް ދިނުމުގައި އޮތް ގަވާއިދަށް ބަލާއިރުގައި އެއްވެސް ތަފާތެއް ނުކުރަން ވަގުތީ ގޮތުން ވަޒީފާ ދީފަވާ ކަމަށް ވާނަމަ، އެ މީހާ އަކީ ސިވިލް ސަރވިސްގެ މުވައްޒަފެއް ކަމުގައި ބެލުމުގައި އަދި ސިވިލް ސަރވިސްގެ މުވައްޒަފަކަށް ދެވޭ އިނާޔަތްތައް ދިނުމުގައި. އެކަމަކު އެ މީހަކީ ކޮންޓްރެކްޓު އުސޫލުން ސިވިލް ސަރވިސްގެ މުވައްޒަފެއްގެ ސިފަ ސިވިލް ސަރވިސްގެ މުވައްޒަފެއްގެ ޝަރުތުތައް ހަމަނުވާ ގޮތެއްގައި ވަޒީފާ ދެވޭ މީހެއް ކަމުގައި ވާނަމަ، އެ މީހާ އަށް މި ވަޒީފާ ދެވެނީ އެ ސިވިލް ސަރވިސް ގައި އޮތް ވަކި މަސްއޫލިއްޔަތެއް އަދާކުރުމަށްޓަކައި ދެވޭ މަޤާމެއްގެ މަސައްކަތް ހަވާލުކުރެވޭ އުސޫލުން ހަވާލުކުރެވޭ މަޤާމެއް ގޮތުގައި ކަމަށް ވާތީވެ އެ މީހަކަށް ކޮންޓްރެކްޓު އުސޫލުން އެ ޢައްޔަންކުރެވޭ މީހާއަކަށް މި ދެންނެވި ގޮތަކަށް ސިވިލް ސަރވިސްގެ މުވައްޒަފެއްގެ ޝަރުތު ހަމަވާ މީހަކަށް ދެވޭ، ނުވަތަ ސިވިލް ސަރވިސް މުވައްޒަފަކަށް ދެވޭ އިނާޔަތްތަކެއް ނުދެވޭ. އަޅުގަނޑު ފާހަގަކޮށްލަން މި އުޅޭ އެއްޗަކީ ސިވިލް ސަރވިސްގެ ޤާނޫނުގައި ދެ ގިންތި އަށް ބަހާލާފައި ވަޒީފާ ދިނުމުގައި މި އޮންނަނީ ހަމަ ވަރަށް ސާފުކޮށް ބުނެފައި ސިވިލް ސަރވިސްގެ ވަގުތީ ކޮށާއި ދާއިމީކޮށް އަންނަ މީހުންނަކީ އެއީ ސިވިލް ސަރވިސްގެ މުވައްޒަފުން ކަމުގައި. އެކަމަކު ޤާނޫނުގައި އެބަ އިޚްތިޔާރު ދޭ ސިވިލް ސަރވިސްގެ ބޭނުންތައް ފުއްދުމަށް ނުވަތަ ދައުލަތުގެ ފަރާތުން ދޭންޖެހޭ ޚިދުމަތްތައް ދިނުމަށް ސިވިލް ސަރވިސްގެ ޝަރުތު ހަމަނުވާ މީހަކު ބޭނުންކުރަން ޖެހިއްޖެ ހާލަތެއްގައި ސިވިލް ސަރވިސް އަށް އެ ޚިދުމަތް ހޯދައި ގަތުމަށްޓަކައި މީހަކު ގެންގުޅެވިދާނެ ކަމަށް. އެހެންވީމާ، ކުރު މުއްދަތަކަށް އެބަ ޢައްޔަންކުރެވޭ. އަދި އެ ވިދާޅުވާހެން 1 އަހަރު ދުވަހަށް ވެސް އެބަ ޢައްޔަންކުރެވޭ. ދެ އަހަރު ދުވަހަށް ވުރެއް އިތުރު ނުވާ ގޮތަށް އެބަ ގެންގުޅެވޭ ކޮންޓްރެކްޓު އައު ކުރުމަކާ ނުލާ. އެބާވަތުގެ މަޤާމުތަކަކީ އެއީ ޝަރުތު ހަމަނުވާ ކަމަށް ވަންޏާ ސިވިލް ސަރވިސްގެ މުވައްޒަފެކޭ ނެތް ކިޔޭކަށެއް. ސިވިލް ސަރވިސްގެ ވަންތަކަން އެ މީހަކަށް ދެވޭކަށެއް ނެތް. އެހެންވީމާ، ޤާނޫނަށް ބަލާއިރުގައި އަދި ޢަމަލުކުރެވިފައި މިހިރަ އުސޫލުތަކަށް ބަލާއިރުގައި އެ ތަފާތުކުރުމެއް އޮންނާނެ ކަމަކަށް ޤަބޫލެއް ނުކުރެވޭ. ސިވިލް ސަރވިސްގެ މުވައްޒަފޭ ކިޔާ ކަމަށް ވާނަމަ، ސިވިލް ސަރވިސްގެ މުވައްޒަފެއް ކަމަށް ބުނެވޭ ކަމަށް ވާނަމަ އެ މީހަކަށް އެ ޤާނޫނުން ދޭންޖެހޭ އިނާޔަތްތަކާއި ޙައްޤުތައް ދެވޭ ކަމަށް އަޅުގަނޑުމެންނަށް މި ފެންނަނީ މި ވަގުތު. ޝުކުރިއްޔާ. 

ސިވިލް ސަރވިސް ކޮމިޝަންގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

ކުރުކޮށް ދަންނަވާ ކަމަށް ވަންޏާ އަޅުގަނޑުމެން މިދަންނަވާ ވާހަކަ އަކީ ސިވިލް ސަރވިސްގެ މުވައްޒަފެއްގެ ހައިސިއްޔަތުން ހަވާލުކުރެވޭ ކޮންޓްރެކްޓާއި މަސައްކަތުގެ ކޮންޓްރެކްޓާ ތަފާތުކުރާ ވާހަކައެއް އިނގޭތޯ. މިހާރު ސިވިލް ސަރވިސްގެ ވަކި މަސައްކަތެއް، ހަމަ އެހެން ވެސް މަސައްކަތެއް ކޮންޓްރެކްޓު އުސޫލުން މީހަކު ނަގާ އުސޫލުން ކޮންޓްރެކްޓުކުރާ ކަމަށް ވަންޏާ އޭނައަކަށް އެއީ އެ ކޮންޓްރެކްޓުގެ އޮބްލިގޭޝަނުގެ ތެރޭގައި އޭނަ ހިމެނޭނެ. އެނޫން ގޮތަކަށް އަޅުގަނޑުމެންނެއް ނުބަލަން. އެހެންނެއް ނޫން މިސާލަކަށް ސިވިލް ސަރވިސްގެ މަޤާމަކަށް ކޮންޓްރެކްޓުކޮށްގެން އެ މުވައްޒަފަކު ނުލިބިގެން ކޮންޓްރެކްޓުކޮށްފި ކަމަށް ވަންޏާ، އެ މީހާ އަށް ދާއިމީ މުވައްޒަފެއްގެ ހައިސިއްޔަތުން އެ ކަންތައްތަކުގައި ޢަމަލުކުރެވޭ. ދެން ކޮންޓްރެކްޓު މުވައްޒަފުން މި ނަގަނީ މުވައްޒަފަކު ނުލިބޭ ހާލަތުގައި ވަގުތީ ގޮތުން ކަމަށް ވެފައި 1 އަހަރުވުމުން އިޢުލާނުކުރާ ގޮތަށް މި އޮންނަނީ. އެއީ ޤާނޫނުގައި ހަމަހަމަ އުސޫލަކުން ފުރުޞަތުތައް ހުރިހާ އެންމެންނަށް ލިބިދިނުމަށް އޮންނަ އޮތުމެއް ކަށަވަރުކުރުމަށްޓަކައި އަޅުގަނޑުމެން ބަލަނީ އެ މަޤާމަކަށް ޝަރުތު ހަމަވާ މީހަކު މިހާރު މިސާލަކަށް އެއް އަހަރު ފަހުން އެބަހުރިތޯ. ހުރި ކަމަށް ވަންޏާ އެ މީހަކަށް އެ ފުރުޞަތު ދިނުމުގެ ގޮތުން އިޢުލާނުކުރެވެނީ. މިސާލަކަށް 55 އަހަރުން މަތީގެ އެއްވެސް މީހަކަށް ސިވިލް ސަރވިސްގެ ދާއިމީ ވަޒީފާ އެއް ނުދެވޭނެ. ސިވިލް ސަރވިސްގެ ވަޒީފާ އެއް ދާއިމީކޮށް ހަމަޖައްސައެއް ނުދެވޭނެ. އެހެންނަމަވެސް ޚާއްޞަކޮށް މިސްކިތްތަކުގެ މުދިމުންނާއި އެފަދަ ބޭބޭފުޅުން ލިބުމުގައި ރާއްޖެތެރޭގައި އޮންނަ ދަތިތަކާ ހުރެ ކޮންޓްރެކްޓަށް އެ ބޭފުޅުން ވެސް މި ނެގެނީ. އެހެންނަމަވެސް ވަޒީފާއާ ބެހޭ ޤާނޫނުގެ ދަށުން ދާއިމީ ވާ ހާލަތަކަށް ދާއިމީ މުވައްޒަފެއްގެ ގޮތުގައި ބަލަންޖެހޭ ހާލަތަކަށް އޭނާ އަތުވެއްޖެ ކަމަށް ވަންޏާ އެ މީހަކަށް އެ ގޮތުން ބަލާ އިނާޔަތްތައް ދެވޭނެ. ޝުކުރިއްޔާ. 

ރިޔާސަތުން ވާހަކަދެއްކެވުން:

އަދި އިތުރު ބޭފުޅަކު ފުރުޞަތަކަށް އެދިވަޑައެއް ނުގަންނަވާ. މިހާރު އަޅުގަނޑުމެން ސާފުކުރަން ކޮމިޓީން ކުރީ ދުވަހު ސާފުކުރަން ނިންމި ކަންތައްތައް އަޅުގަނޑަށް ހީވާ ގޮތުން މިހާރު ވަރަށް ބޮޑަށް ސާފު ވެސް ވެއްޖެ. ނާޞިރު ފުރުޞަތަކަށް އެދިވަޑައިގަތީމަ ނާޞިރަށް ފުރުޞަތު އަރުވަން. 

ސީނިއަރ ލީގަލް އޮފިސަރ ޢަބްދުއްނާޞިރު ޝަފީޤު ވާހަކަދެއްކެވުން:
ދެންމެ ކޮމިޝަނުގެ ރައީސް އެ ފާހަގަކުރެއްވި ގޮތަށް މީގައި މި ބަލަންޖެހެނީ އަސްލުގައި ވަޒީފާގެ އެ ކޮންޓްރެކްޓު އޮންނަ ގޮތަކަށެއް ނޫން. ސިވިލް ސަރވިސްގެ ވަޒީފާގެ ވާހަކަ ދައްކާ ކަމަށް ވަންޏާ. ސިވިލް ސަރވިސްގެ ވަޒީފާގައި ހަމަ ސިވިލް ސަރވިސްގެ ވަޒީފާއެއް ގޮތުގައި ސިވިލް ސަރވިސްގެ މުވައްޒަފެއް ގޮތުގައި ބެލޭ ބެލުން މީގަ ތަފާތަކަށް ވާން މި ޖެހެނީ. އަޅުގަނޑު ހިތުން މި ވަޒީފާއާ ބެހޭ ޤާނޫނުގައި މި އޮންނަނީ އެ މީހާގެ ކޮންޓްރެކްޓު އޮންނަ ގޮތުގެ މައްޗަށް އެ މީހާގެ ވަޒީފާ ދާއިމީ ވާވުން. އެއީކީ ސިވިލް ސަރވިސްގެ ވަޒީފާއެއްގައި ވަގުތީ ގޮތުން، ދާއިމީ ގޮތަށް ހުންނަ ހުރުމުގެ ވާހަކަ އެއް ނޫން. އެއީ އެ މީހާ އާއި ވަޒީފާ އަދާކުރާ ފަރާތާ ދެމެދުގައި ހެދޭ ކޮންޓްރެކްޓަކީ އެއީ ދާއިމީކޮށް ހެދޭ ކޮންޓްރެކްޓަށް ވާ ހާލަތެއްގައި އޮންނަ ހާލަތު ޤާނޫނުގައި ބަޔާންކުރަނީ. އެކަމަކު ސިވިލް ސަރވިސްގެ ޤާނޫނުގައި ބަޔާންކުރަނީ ފުރަތަމަ މަރުޙަލާގައި ވެސް ފުރަތަމަ ދުވަހު ވެސް ވަޒީފާ އަށް ނިކުންނަ ދުވަހަކީ އެއީ އެ މީހާ އަކީ ވަގުތީ މީހެއް ކަމަށް ވަންޏާ ހަމަ ސިވިލް ސަރވިސްގެ މުވައްޒަފެއްގެ ގޮތުގައި ނިކުންނާނީ. އަދި ދާއިމީ މުވައްޒަފެއްގެ ގޮތުގައި ނެރޭ ކަމަށް ވަންޏާ ހަމަ ދާއިމީ މުވައްޒަފެއްގެ ގޮތުގައި ސިވިލް ސަރވިސްގެ ސިއްކަ ޖެހިގެން އެ އުސޫލުން ނިކުންނާނީ. އެހެންވީމާ، މީގައި ސާފުވާންޖެހޭ ނުކުތާ އެއް ކަމަށް އަޅުގަނޑު އެބަ ޤަބޫލުކުރަން މިތަނުގައި މި ވަޒީފާއާ ބެހޭ ޤާނޫނުގައި ދާއިމީ ވާ ކަމަށް އެ ބުނާ ކޮންޓްރެކްޓުގައި ލިޔެވިގެންދާ ގޮތާއި ސިވިލް ސަރވިސް ޤާނޫނުގައި ސިވިލް ސަރވިސް މުވައްޒަފެއްގެ ގޮތުގައި އެ މީހާ ހުންނަ ހުރުމާ މި ގެންގުޅޭ ތަފާތު އެއީ ކިހިނެއް އޮންނަ ތަފާތެއް ކަމާ ކޮންގޮތަކުން އަޅުގަނޑުމެން ގެންގުޅޭ ތަފާތުކުރުމެއްކަން. ޝުކުރިއްޔާ. 

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، ޝުކުރިއްޔާ އިނގޭތޯ. ކޮމިޝަންގެ ރައީސްގެ ވާހަކަފުޅުގައި ދެ ބާވަތެއްގެ ކޮންޓްރެކްޓެއްގެ ވާހަކަ ދައްކަވައިފި. ދެން ކޮމިޝަންގެ ލީގަލް އޮފިސަރގެ ވާހަކަފުޅު އަޑުއަހާލީމާ މި އިނގެނީ ކޮންޓްރެކްޓުގެ ތެރެއިން މީހާ އަށް ދާއިމީ ވެވިދާނެ ކަމަށް، ސިވިލް ސަރވިސް ޤާނޫނު ނުހިނގާ ގޮތަށް ވެސް. ސިވިލް ސަރވިސްގެ މުވައްޒަފެއްގެ ގޮތުގައި ނުބެލި އެކަމަކު ސިވިލް ސަރވިސް ޔުނިޓެއްގެ ތެރޭގައި އައުޓްފިޓެއްގެ ތެރޭގައި ދާއިމީ ސިފައެއް ޖެހިގެން އޭނަ އަށް މަސައްކަތްކުރެވިދާނެ ކަމަށް ދާއިމީ ކޮންޓްރެކްޓެއް އެ އޮފީހާ އެއްކޮށް ކުރެވިގެން. ކޮމިޝަންގެ ރައީސް އެ ވިދާޅުވަނީ އަހަރުން އަހަރަށް އާ ކުރާ ގޮތަށޭ ކުރެވެނީ. އަހަރުން އަހަރަށް އެކަން ކުރަނީ ހަމަހަމަ ފުރުޞަތުތަކެއް ދިނުމަށާއި އެ މަޤާމަށް ޝަރުތުހަމަވާ ސިވިލް ސަރވިސްގެ ވަޒީފާއަކަށް މީހަކު ލިބޭތޯ ބެލުމަށް ފުރުޞަތު ދިނުމުގެ ގޮތުންނޭ. ދެންމެ ތި ވިދާޅުވި ގޮތުން އެބަހީވޭ ކޮންޓްރެކްޓުގައި ދާއިމީ ސިފަ އެއް ޖެހޭ ކަމަށް ވަންޏާ، ކޮންޓްރެކްޓުގެ ދާއިރާގެ ތެރޭގައި އެ ހަވާލުވެވޭ ކޮންޓްރެކްޓުގެ ދަށުން މަސައްކަތް ހަވާލުވެވޭ މީހާ އަކީ ދާއިމީ ހައިސިއްޔަތެއްގައި، އެއް އަހަރަށްވުރެ ގިނަ ދުވަހު ވެސް ހަމަ އެމަސައްކަތް ކޮށްކޮށް ހުރެދާނެ މީހެއްހެން. އޭނަގެ މައްޗަށް ސިވިލް ސަރވިސް ޤާނޫނު ކިހާވަރަކަށްތޯ ހިނގަނީ. ނުވަތަ ސިވިލް ސަރވިސްގެ އުސޫލު އެއަށް ހިނގާނެތޯ ދާއިމީ ސިފައެއް ޖެހިގެން ކޮންޓްރެކްޓެއްގެ ދަށުން ނަމަވެސް ސިވިލް ސަރވިސްގެ ޚިދުމަތެއް އަދާކުރާ ކަމަށް ވަންޏާ.  

ސިވިލް ސަރވިސް ކޮމިޝަންގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

އާދެ، ވަރަަށް ބޮޑަށް ޝުކުރިއްޔާ އިނގޭތޯ. މިހާރު އަޅުގަނޑުމެން މިދަންނަވާ އެއް ވާހަކަ އަކީ މިސާލަކަށް ސިވިލް ސަރވިސްގެ ޤާނޫނުގައި އެބަ ބުނޭ ސިވިލް ސަރވިސްގެ ވަޒީފާ އެއް ދެވޭނީ ދިވެހި ރައްޔިތަކަށޭ. އެހެންނަމަވެސް ނަރުހުންނާއި، ޑޮކްޓަރުންނާއި މިފަދަ ބޭބޭފުޅުންނަށް ސިވިލް ސަރވިސް އިން ކޮންޓްރެކްޓު އުސޫލުން އެބަ ވަޒީފާ ދެވޭ. އެއީ ދިވެހިން ނުލިބުމުގެ ސަބަބުން. ދެން ވަޒީފާއާ ބެހޭ ޤާނޫނު ދެން އެ ޢިއްޒަތްތެރި މެންބަރަށް މާ ބޮޑަށް އެނގިވަޑައިގަންނަވާނެ. އެއީ އެ ޤާނޫނުގައި އެބަ ބުނޭ ތަކުރާރުވާ ގޮތެއްގައި އެ މީހަކާ އެކު ކޮންޓްރެކްޓު ވަކި މުއްދަތަކަށް ވުރެ ދިގުވާ ގޮތަކަށް ކުރެވޭ ކަމަށް ވަންޏާ އޭނަ ބެލެންވާނީ ދާއިމީ މުވައްޒަފެއްގެ ގޮތުގައޭ. އެހެންވީމާ، އެ ގޮތަށް މިސާލަކަށް ޓީޗަރަކަށް ވެސް އެގޮތަށް ޖެހިޖެހިގެން ރިނިއު ދެ ފަހަރަށް، ދެ އަހަރު ކުރެވިއްޖެއްޔާ އޭނައަށް ދާއިމީ މުވައްޒަފެއް ގޮތުން ލިބެންޖެހޭ އިނާޔަތްތައް އެބަ ދޭންޖެހޭ. ދެން އަޅުގަނޑުމެންގެ ސިވިލް ސަރވިސްގެ ވަޒީފާގެ މަސްއޫލިއްޔަތު ހަވާލުކުރެވޭ ކޮންމެ މީހަކު ވެސް ސިވިލް ސަރވިސް  މުވައްޒަފުންގެ ކޯޑު އޮފް ކޮންޓްރެކްޓާއި ސިވިލް ސަރވިސްގެ ގަވާއިދަށް ހުރުމަތްތެރިކޮށް ހިތަންޖެހޭ ކަމަށް ބަޔާންކުރެވިފައި އޮންނާނެ. ދެން އަދި ހަމަ މިހާރު ކޮންޓްރެކްޓުކުރެވޭ އަނެއް އުސޫލަކީ ކޯހެއް ނިންމާފައި އަންނަ ބޭފުޅަކު އެ ބޭފުޅަކު ނިންމި ކޯހުގެ ސެޓުފިކެޓު ނުލިބި، އަދި އެ ބޭފުޅަކު އެހެންވުމުގެ ސަބަބުން އެ ބޭފުޅަކު ހަމަޖައްސަންޖެހޭ މަޤާމުގެ ޝަރުތު ފުރިހަމަވިކަން ކަށަވަރުވެވޭތީ، އެ ބޭފުޅުންނާ ކޮންޓްރެކްޓު އެބަކުރެވޭ. ކޮންޓްރެކްޓު މުވައްޒަފެއް ގޮތުގައި. އެހެންނަމަވެސް އެ ބޭފުޅުން، އެ ބޭފުޅުންގެ ކޮލިފިކޭޝަންސްތަކާ އެއްކޮށް ވެލިޑިފައިކުރައްވާފައި ހުށަހެޅުއްވުމުން ބެކްޑޭޓުކޮށް އެ ބޭފުޅުން ދާއިމީކޮށްދެވޭނެ. ދެން އަނެއް ބަޔަކީ ހަމަ މިދެންނެވިހެން މަސައްކަތަށް ކޮންޓްރެކްޓުކުރެވޭ މީހުން. ދެން އެ މީހުންނަކީ އަޅުގަނޑު ކުރިން ވެސް ދަންނަވާލި ފަދައިން އެ މަސައްކަތުގެ މުއްދަތު ނިމުމުން އެ މީހުންގެ ކޮންޓެކްޓު އުވިގެން ދާ އެ މަސައްކަތަށް ކޮންޓެކްޓުކުރެވޭ އެ މަސައްކަތުގެ ކޮންޓެކްޓުގެ ތެރޭގައި ދެ ފަރާތުގެ އޮބްލިގޭޝަންތައް ފުރިހަމަވާންޖެހޭނެ ކަމަށް ބަޔާންކޮށްފައި ހުންނަ އެއްބަސްވުންތައް. ޝުކުރިއްޔާ.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަޅުގަނޑު ހަމަ އަޅުގަނޑަށް ވަރަށް ބޮޑަށް ސާފުވެއްޖެ އެ ވިދާޅުވި ވާހަކަ. އަޅުގަނޑު ހަމަ އެ ޖަވާބު ނައިސް އެކަމަކު އޭގެ ތެރޭގައި ދިޔައީ. މިހާރު ކޮންޓްރެކްޓު 2 ފަހަރަށް އާ ކޮށްފައި ދާއިމީ ވަނީ. އަޅުގަނޑުގެ ޕޮއިންޓަކީ 2 ފަހަރަށް އާ ކޮށްފައި ހުއްޓާ، އޭނަ ވަޒީފާ އިން ކޮންމެވެސް ގޮތަކުން އެ މަޤާމު އުވާލައިގެން ނަމަވެސް ދޫކޮށްލަނީއޭ. ދޫކޮށްލާއިރު ކޮމިޝަނުން އޭނަ އަށް ދެނީ ކޯޗެއް ހެއްޔޭ. އެ އެޕްލައި ނުވޭ ހެއްޔޭ މި ޤާނޫނުގެ ތެރެއިން މީހަކު ދޫކޮށްލާއިރު އެދޭ އެއްޗެއް އޭނައަކަށް ޙައްޤެއް ނުވޭ ހެއްޔޭ އެއްވެސް މިންވަރެއް. އެއީ، އަޅުގަނޑުގެ ޕޮއިންޓަކީ. މިހާރު 2 މަސްދުވަސްކޮށްފައި މީހަކު ދާ ކަމަށް ވަންޏާ ބޭންކެއްގައި ފައިސާ ބަހައްޓައިގެން އެއް މަސް ދުވަސް ކުރިޔަސް އޭނަ އަށް ލިބޭ އިންޓްރެސްޓެއް އޮވެއޭ. ކޮންޓްރެކްޓެއްގެ ދަށުން 2 އަހަރު 4 އަހަރު މަސައްކަތްކުރީމާ އޭނަ ދޫކޮށްލާފައި ދާ ކަމަށް ވަންޏާ ނުވަތަ ވަޒީފާ ގެއްލިގެންދާ ކަމަށް ވަންޏާ އޭނަ އަށް ދޭ ކޮންމެވެސް އެއްޗެއް އޮންނަންވާނެ އޭގެ ޕަސެންޓޭޖު ވައިސްކޮށް ވިޔަސް. ކޮބައި ހެއްޔޭ އެ ވާހަކަ އަޅުގަނޑު މި ސުވާލު ސާފުކުރަން މި ބޭނުންވަނީ. އެހެންވީމާ، މި ހެދިގެން ދާއިރު ހަމައެކަނި 55 އަހަރު ވަންދެކަށް މަޤާމެއްގައި ހުރެގެން ގޮއްސަ، ވަޒީފާ އިން ވަކިވާ މީހާ އަށް ޕެކޭޖެއް ދޭއިރު ކޮބައިހެއްޔޭ ކޮންޓްރެކްޓު އުސޫލުން 2 ފަހަރަށް ކޮންޓްރެކްޓު އާކޮށްގެން އޭނަ ދާއިމީ ވެގެން ދާއިރު ނުވަތަ އޭގެ ފަހުން އެެ ކޮންޓްރެކްޓުގެ ތެރޭގައި ދެވަނަ ކޮންޓްރެކްޓު ހަދައިގެން ހުއްޓާ އެ ދޭތެރެއިން މަޤާމު އުވިގެން ނަމަވެސް ކޮންމެވެސް ސަބަބަކާހުރެ އޭނަ ގެއަށް ދާން ޖެހިއްޖެ ކަމަށް ވަންޏާ އޭނައާ ދޭތެރޭގައި ކޮބައިހެއްޔޭ ޢަމަލުކުރެވޭނެ އުސޫލަކީ. އޭނަ އަށް ކޯއްޗެއްހޭ ދެނީ. އޭނަ ހަމަ ދާންވީ ހެއްޔޭ އެ ހިސާބުން. އެއީ އަޅުގަނޑުގެ ސާފުކުރަން ބޭނުން ވެގެން އުޅޭ ސުވާލަކީ. 

ސިވިލް ސަރވިސް ކޮމިޝަނުގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ. އާދެ، ދަންނަވަންޖެހެނީ މި ވަގުތު ކޮންޓެކްޓު ދާއިމީ މުވައްޒިފެއްގެ ހާލަތަށް ނައިސް އެ މީހަކު ވަޒީފާ އިން ވަކިވެގެން ދާ ހާލަތުގައި އެއްޗެއް ނުލިބޭނޭ. ދެން ހަމަ އަޅުގަނޑުމެން ވިސްނާލުން ރަނގަޅު ކަމެއް އެއީ. އެހެންނަމަވެސް މި ވަގުތު ދާއިމީ ނުވެ މިސާލަކަށް މީހަކާ އެކު އެ މުވައްޒިފަކު ނުލިބުމުގެ ސަބަބުން އެއް އަހަރުގެ ކޮންޓްރެކްޓެއްކޮށް އެ އަހަރު ހަމަވެގެން އޭނަ ވަޒީފާ އިން އެ މަސައްކަތުން ވަކިވެގެން ދާ ހާލަތުގައި މި ވަގުތު އަޅުގަނޑުމެންގެ އުސޫލުތައް ހުރި ގޮތުން އެއްޗެއް ނުލިބޭނެ. އެއީ އޭނަގެ ކޮންޓްރެކްޓުގައި އޮންނާނެ 1 އަހަރުވުމުން އޭނަ ވަކިވާނެކަން ވެސް ކަނޑައެޅިގެން ބަޔާންކޮށްފައި. އަދި އެ ކޮންޓްރެކްޓުގައި އެކޮންޓްރެކްޓުގެ މުއްދަތުގެ ތެރޭގައި އޭނާ އަށް ލިބޭނެ އެއްޗެއްވެސް ބަޔާންކުރެވިފައި އޮންނާނެ. ދެން އެހެންވީމާ، އަޅުގަނޑުމެން ހަމަ ވިސްނާލުން މުހިއްމުކަމަކަށް ވެދާނެ. އެހެންނަމަވެސް އުސޫލެއްގެ ގޮތުން އެއީ އަޅުގަނޑުމެން މި ބަލަނީ ކޮންޓްރެކްޓާ ބެހޭ ޤާނޫނޫ ކަމަށް އޭނަގެ މައްޗަށް ދެ ފަރާތަށް ވެސް ހިނގާނީ. އެހެންވީމާ، އެ ކޮންޓްރެކްޓަރަލް އޮބްލިގޭޝަނެއް ކޮންޓްރެކްޓާ ބެހޭ ޤާނޫނުގައި ބުނާ އުސޫލު ބުނާ ގޮތްތަކަށް މިހާރު ބެލެވެމުން އަންނަނީ. އެހެންނަމަވެސް އެ މަރުޙަލާ ފަހަނައަޅާ ދަނީ އެއްކަލަ ވަޒީފާއާ ބެހޭ ޤާނޫނުން ކޮންޓްރެކްޓުގެ ގޮތުގައި ނަމަވެސް، އަދި ވަގުތީ ގޮތުން ކަމުގައި ވިޔަސް މިވެނި މުއްދަތަކަށް ވުރެ ގިނަ ދުވަހު ވަޒީފާއެއްގައި ގެންގުޅެފި މީހަކާ މެދު ޢަމަލުކުރަންޖެހޭނީ ދާއިމީ މުވައްޒިފަކާ ދޭތެރޭގައި ޢަމަލުކުރާ އުސޫލުންނޭ އޮންނަ އޮތުމަށް  އެ މީހަކު ފެތުމާ ހިސާބުން އަޅުގަނޑުމެންނަށް އަޅުގަނޑުމެން މިދޭ ރިޑަންޑަންސީތައް ދެވެމުންދަނީ. 

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، ޝުކުރިއްޔާ. އަޅުގަނޑުމެން މިހާރު ކޮމިޓީން މަސައްކަތްކުރައްވަމުން މި ގެންދަވާ ދިވެހި ސިވިލް ސަރވިސްގެ ޤާނޫނަށް އިޞްލާޙުގެނައުމަށް އަޅުގަނޑުގެ އަޚް ހުށަހަޅުއްވާފައިވާ ބިލު. މި ބިލާ ބެހޭ ގޮތުން ސިވިލް ސަރވިސް ކޮމިޝަނުން ކޮމިޝަނަށް ފެނިވަޑައިގަންނަވާ ޚިޔާލުފުޅުތައް އެބަހުރި ފޮނުއްވާފަ. އެ ޚިޔާލުފުޅުތަކަށް ބަލައިލާއިރު އަޅުގަނޑުމެން މި ކޮމިޓީން މި ބިލު އިޞްލާޙުކުރުމުގައި ވިސްނަންޖެހޭ ކަންތައްތަކެއް ފާހަގަވެގެން އެބަދޭ. އޭގެތެރޭގައި އެ ކަންތައްތަކާ ވަރަށް ބޮޑެތި މާލީ މަޞްލަޙަތުތަކެއް ހިމެނިފައިވާ ކަންތައްތަކެއް ވެސް ވޭ. ޤާނޫނީ ނުކުތާތަކާ ގުޅިފައިވާ ކަންތައްތަކެއް ވެސް އެބަހުރި. އެންމެންނަށް އެއް އުސޫލަކުން ޢަދުލުވެރިކަމާ އެކީގައި ކަންތައްތައް ކޮށްދިނުމާ ގުޅޭ ނުކުތާ ވެސް ހިމެނިފައި އެބަހުރި. އަދި ސިވިލް ސަރވިސް އިން ކަމުގައި ވިޔަސް އެހެން ފަރާތްތަކުން ކަމުގައި ވިޔަސް ކަންތައް ކުރުމުގައި އެއް އުސޫލެއް ހިފެހެއްޓުމުގެ ގޮތުން ކުރައްވަންޖެހޭ ކަންތައްތަކެއް ވެސް އެބަހުރި ހިމަނުއްވާފައި. ދެން އަޅުގަނޑަށް ޔަޤީން މި ބިލުގައި މިހިރަ ކަންތައްތަކަށް އަޅުގަނޑުމެން ވިސްނާފައި އިޞްލާޙުތައް ގެންނަ އިރު މީގެތެރޭގައި ފާހަގަކުރައްވާފައި މި ވާ ކަހަލަ ބައެއް ބޮޑެތި ބަދަލު ގެނެއްސި ކަމަށް ވަނީ ވިއްޔާ އޭގެ ނަތީޖާ ވަރަށް ދުރަށް ދާ ކަހަލަ ގޮތެއް. އޭގެ އިމްޕްލިމެންޓޭޝަން ވަރަށް ބޮޑުވެގެން ދާ ކަހަލަ ބައެއް ކަންތައްތަކާ ދޭތެރޭގައި ވެސް މި ބިލުގައި އެބަހުރި ވާހަކަދެކެވިފައި، އިޝާރާތްކުރެވިފައި. ދެން ސިވިލް ސަރވިސްގެ ސައިޒު މިހާރު އޮތްވަރާއި މުސްތަޤުބަލުގައި ސިވިލް ސަރވިސް އޮންނަންވާނެ ކަމަށް ސިވިލް ސަރވިސް ކޮމިޝަނުން ގެންގުޅުއްވާ ތަސައްވުރަކާއި، އެކަމުގައި އެކުލެވިގެންވާނެ ޚަރަދުތަކާއި، އަދި ރާއްޖޭގެ ވަޒީފާގެ ބާޒާރުގައި ކަންތައްތައް ހުންނާނެ ގޮތާއި، ރާއްޖޭގެ އިޤްތިޞާދު ބައްޓަންވެފައި އޮންނާނެ ގޮތުން ވަޒީފާ އޭގައި އަދާކުރަމުން ގެންދާނެ ދައުރާއި މިކަންކަމުގެ ދުޅަހެޔޮކަން ދެމެހެއްޓުމަށްޓަކައި ސިވިލް ސަރވިސް ކޮމިޝަނުން ގެންގުޅުއްވަންޖެހޭނެ ވިސްނުންފުޅުތަކުގެ މައްޗަށް ބައްލަވާއިރުގައި ޚާއްޞަ ގޮތެއްގައި މި މާލީ ބުރަތައް އުފުލަންޖެހޭ ގޮތަށް މިއޮތް ނުކުތާ. އެއީ 40 އަހަރު ވީމާ މިހާރު މި ދޭ އެއްޗެއް 20 އަހަރު ވީމާ ފުލްކޮށް ލިބޭ ގޮތަށް ހަމަޖެއްސުމަކީ ވެސް ހިސާބު ހަދާފައި ކުރެވޭ ވަރު ކަމަކަށް ވަންޏާ ކޮށްލެވިދާނެ ކަމެކޭ. ނުވަތަ ކުރެވިދާނެ ކަމެކޭ. މިކަހަލަ އިޝާރާތެއް މިއޮތީ ދެއްވާފައި. އެހެންނަމަވެސް މީގައި އޮންނާނެ ކަމަށް އަޅުގަނޑު ޤަބޫލުކުރަން ތި ބޭފުޅުން ގެންގުޅުއްވާ ވިސްނުންފުޅަށް ބަލާއިރުގައި ތި ބޭފުޅުން ދެކެވަޑައިގަންނަވާ ރާއްޖޭގެ މުސްތަޤުބަލުގެ ސިވިލް ސަރވިސް އަށް ބަލާއިރުގައި ކުރުން ބުއްދިވެރި ނުވަތަ ކުރުން ބުއްދިވެރި ނޫން ގޮތެއް. ކަންކުރުން ބުއްދިވެރި ގޮތެއް ނުވަތަ ބުއްދިވެރި ނޫން ގޮތެއް އޮންނާނެ. އެއީ ތިޔަ ބޭފުޅުންގެ ޚިޔާލު. ކޮމިޝަނުގެ ޚިޔާލު. ފަހަރެއްގައި ކަމިޝަނުގެ ޚިޔާލާއި ކަން ނިމިގެން ދާ ގޮތާއި  ހިސާބެއްގެ ފަރަގެއް ވުމަކީ ވެސް އެކަށީގެންވާ ކަމެއް. އެހެންނަމަވެސް އަޅުގަނޑުމެން އަޅުގަނޑު ހަމަ އޮޅުންފިލުވާލަން ބޭނުން އެކަހަލަ ބަދަލެއް ގެނައުމަކީ ތިޔަ ބޭފުޅުންގެ ވިސްނުންފުޅު ހުރި ގޮތަށް ބަލާއިރުގައި ކިހާވަރެއްގެ ދުޅަހެޔޮކަމަކަށް ވެގެންދާނެ ކަމަކަށްތޯ ތި ބޭފުޅުން ވިސްނާވަޑައިގަންނަވަނީ. ޝުކުރިއްޔާ.

ސިވިލް ސަރވިސް ކޮމިޝަނުގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

އަދެ، ވަރަށް އުނދަގޫ ސުވާލެއް ޢިއްޒަތްތެރި މެންބަރު ތި ކުރެއްވެވީ. އަދި ހަމަ އެހެންމެ އަޅުގަނޑުމެންނަށް ޖަވާބު ވެސް އުނދަގޫ. އެއީ އަޅުގަނޑުމެންގެ ތެރޭގައި ވެސް ހަމަ ވަރަށް ޚިޔާލު، ބަހުސްތައް ގިނަ މައުޟޫޢެއް މައުޟޫޢަކީ. ސުވާލުގެ ދާއިރާ އަކީ. އެއީ އަޅުގަނޑުމެންނަކީ، އަޅުގަނޑުމެންގެ މެންޑޭޓު ފެށޭ ހިސާބާއި ނިމޭ ހިސާބާ، ދެން އެއާ ގުޅޭގޮތުން އަޅުގަނޑުމެންނަށް ސިވިލް ސަރވިސް މުވައްޒިފެއްގެ ގޮތުގައި ހުންނަ އިރު އެ ހުންނަ ހުރުމުގެ ތެރޭގައި އޭނަގެ ކަންތައްތައް ހިމާޔަތްކުރުމާއި އޭނަގެ ކަންތައްތައް އޮންނަންވާނެ ގޮތް ކަނޑައެޅުމަށް އަޅުގަނޑުމެންނަށް އޮންނަ ބޮޑަށް މެޖޯރިޓީ ވިއު އަކީ. އެހެންނަމަވެސް ދެން އެހެންވީމާ، އަޅުގަނޑުމެން ދެކޭގޮތުން އޭނަ ވަޒީފައިން ވަކިވެގެން އޭނަ އަށް އަންއިމްޕްލޯއިމެންޓް ބެނިފިޓެއްގެ ގޮތުގައި އެއްޗެއް ލިބުމާ މިހިރަ ކަންތައްތައް ތަންކޮޅެއް ފުޅާވެގެން އެބަދޭ. ދެން އަޅުގަނޑުމެންގެ ހުށަހެޅުމަކީ، ދެއްވާ ކަމަށް ވަންޏާ އަޅުގަނޑުމެންގެ ހުށަހެޅުމަކަށް މި ވަނީ، އަޅުގަނޑުމެން މިހާރު މި ކަލްކިއުލޭޝަން އަޅުގަނޑުމެން ހަދާފައި މި އޮންނަނީ 40 އަހަރު ވުމުން އޭނަގެ މުސާރަ އެއްކޮށް އޭނަ އަށް ލިބޭ ގޮތަށް. އެހެންވީމާ، އެ ފޯމިއުލާ ހަމަ ތިިރިއަށް ވެސް ގެންނެވުން. އެއީ އެ މީހަކަށް ދާއިމީކޮށް ވަޒީފާ އެއް ލިބެންދެން ލިބޭ އެއްޗެއް ދިނުމަށްޓަކައި ވެސް. އަދި ގަނޑުކޮށް ލިބޭ އެއްޗެއް ލިބުމަށްޓަކައި ވެސް އަޅުގަނޑުމެންގެ އެ ފޯމިއުލާ އެޕްލައިކުރެއްވީމާ ކޮންސިސްޓަންސީ އެއް އަންނާނޭ. އެހެންނޫނިއްޔާ މިހާރު 20 އަހަރުވީމަ ފުލް މުސާރަ ލިބޭ ކަމަށް ވަންޏާ  ދެން 20 އަހަރާއި 55 އަހަރާ ދޭތެރޭގައި ވަޒީފާގައި އެ ހުންނަ 40 އަހަރާ ދޭތެރޭގައި ވަޒީފާ އަދާކުރާ މީހުންނަށް އެބަ ސުވާލުތަކެއް އުފެދޭ. އެހެންވީމާ، މިދަންނަވާ އިޞްލާޙުގައި 20 އަހަރުން ފުލްކޮށް ލިބޭ ކަމަށް އިޞްލާޙު ގެންނަވައިފި ކަމަށް ވަންޏާ އަޅުގަނޑުމެން މިހާރު 55 އަހަރު ވެގެން ދޭ އިނާޔަތްތަކަށް ބަދަލުގެންނަން އެބަޖެހޭ. ދެން އެ ޤައުމަކުން އެ ޤައުމެއްގެ ރައްޔިތުންނަށް، ނުވަތަ އެ ޤައުމަކުން އެ ޤައުމުގެ ރައްޔިތުންގެ ޚިދުމަތުގެ އަގު ވަޒަންކުރުމުގެ ގޮތުން ނުވަތަ އެ ޤައުމެއްގެ ރައްޔިތުންގެ ޚިދުމަތަށް އެ ބަޔަކުގެ މުސްތަޤުބަލް ކަނޑައެޅުމަށްފަހު ކުއްލިއަކަށް ދިމާވާ ހާލަތުގައި ވަޒީފާއިން ވަކިވެގެން ދާންޖެހޭ ދިޔުމުގައި އެބަޔަކު އެކަންކަން ރެކޮގްނައިޒްކޮށް، ކޮމްޕެންސޭޓުކުރާނެ ގޮތެއް އަޅުގަނޑަށް ހީވަނީ އަޅުގަނޑުމެންނަށް ވުރެ ބޮޑަށް ނިންމުން ލާއިޤުވެގެން ވަނީ ރައްޔިތުންގެ މަންދޫބުންގެ ގޮތުގައި ތިއްބެވި ރައްޔިތުންގެ މަޖިލިސްގެ މެންބަރުން ހެން. ދެން އަޅުގަނޑުމެންނަށް ހަމަ ބޮޑަށް ބުރަވެވެނީ އަޅުގަނޑުމެން މި ހުށަހަޅުއްވާ މިހާރު މިދޭ ޕެކޭޖު ކޮންސިސްޓެންޓު ގޮތުގައި ދަށަށް ގެނައުން. އެކަހަލަ ގޮތަކަށް ފައިސާ ދެއްވުމުގެ ވަޒީފާ އިން ވަކިވާ ބޭބޭފުޅުންނަށް މިހާރު ވެސް އަޅުގަނޑުމެން ހަމަ ސިވިލް ސަރވިސްގެ، އަޅުގަނޑުމެންގެ ގަވާއިދެއް މިހާރު ވެސް އެކުލަވާލާފައި އެބަ އޮތް. ހަމަ ވަޒީފާ އިން ވަކިވާ ކޮންމެ މީހަކަށް އިނާޔަތެއް ލިބޭ ގޮތަށް އަޅުގަނޑުމެން ފޯމިއުލާ އެއް ހަދާފައި އޮންނާނެ. އެ ފޯމިއުލާގެ ދަށުން ހަމަ ސިވިލް ސަރވިސް އިން ވަޒީފާ އިން ވަކިވާ ކޮންމެ މީހަކަށް ވެސް ހަމަ އިނާޔަތެއް ލިބިގެންދާނެ. އެއީ 1 އަހަރު ޚިދުމަތްކޮށްފައި ހުރި މީހެއް ކަމުގައި ވިޔަސް އަދި ދެން އެއަށް ވުރެ މަތިން ލިބިގެންދާ ކަމަށް ވަންޏާ އޭނަގެ 1 އަހަރު ދުވަހުގެ މުސާރައާ އެއްވަރުގެ އިނާޔަތެއް އޭނަ އަށް ލިބޭ ގޮތަށް އަޅުގަނޑުމެންގެ މިހާރު ވެސް ފޯމިއުލާ އެއް އޮންނާނެ. އެހެންވީމާ، އެ 2 ފޯމިއުލާ އަޅުގަނޑުމެންނަށް އަނެކަތި ކުރެވެނީ. ދެން އޭގެ ެރެއިން ދާއިމީ ގޮތެއްގައި ދެވޭ ކަމަށް ވަންޏާ ދެން އަޅުގަނޑުމެން މި ބަލަނީ އަޅުގަނޑުމެންގެ މި ފޯމިއުލާގައި އޭނަގެ ޚިދުމަތުގެ މުއްދަތާއި އަސާސީ މުސާރަ އާއި އުމުރާއި މީތި މި ބޭސިސް ކަމަށް ހަދައިގެން ފޯމިއުލާއަކުން ކަލްކިއުލޭޓުކުރަމުން އަޅުގަނޑުމެން ދާނީ. ޝުކުރިއްޔާ. އަޅުގަނޑު ހީކުރަން އުނދަގޫ ސުވާލަށް ކޮންމެވެސް ވަރެއްގެ ޖަވާބެއް ދެވުނު ކަމަށް.

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އާދެ، ޝުކުރިއްޔާ ތިޔަ ބޭފުޅުން ވަޑައިގެން ދެއްވި ކަމަށްޓަކައި. އަދި ހަމަ ތި ކޮށްދެއްވާ މަސައްކަތަށް ވެސް އަޅުގަނޑު ވަރަށް ބޮޑަށް ޝުކުރުއަދާކުރަން. އަޅުގަނޑު ހަމަ ދަންނަވާލަން ބޭނުންވީ ހަމަ މިތާ މި ދާއިމީ މުވައްޒިފުންނާއި އަދި ވަގުތީ މުވައްޒިފުންނަށް ވެސް އެއް އުސޫލަކުން މިހާރު ހަމަ މި ރިޓަޔަރމަންޓު ޕެކޭޖު ކަންތަކާ އެއްޗެހި ހަމަޖެހިފައި އޮވޭމެ. ދެން ސަމީރު އެ ފާހަގަކުރެއްވިހެން ކޮންޓްރެކްޓު އުސޫލުން މަސައްކަތްކުރައްވާ  ފަރާތަކަށް ނުލިބޭ ކަންބޮޑުވެވަޑައިގަންނަވާތީ، އަޅުގަނޑުގެ ވިސްނުން ވެސް އަޅުގަނޑަށް ހީވަނީ ހަމަ ކޮންޓްރެކްޓު އުސޫލުން މަސައްކަތްކުރާ ބޭފުޅަކާއި ސިވިލް ސަރވަންޓެއްގެ ގޮތުން މަސައްކަތްކުރާ ބޭފުޅަކާ ވަރަށް ބޮޑު ތަފާތެއް އޮންނާނެ. މިސާލަކަށް އެ ކަނޑައެޅޭ އުޖޫރައާ އެއްޗިހީގައި ވެސް ދެއްތޯ. އެހެންވީމާ، އަޅުގަނޑަށް ވެސް ހަމަ ތި ބޭފުޅުންގެ ވިސްނުންފުޅަށް ތާއީދުކުރެވޭ. ދެން ތި ބޭފުޅުން އަޅުގަނޑުމެންނަށް ފޮނުވާފައި މިއޮތް އިޞްލާޙުގައި އެއީ ތި ބޭފުޅުން ދެއްވާފައި އޮތް ކޮމެންޓްސްގެ (ކ)ގެ 1. އަޅުގަނޑު ވެސް ބަލައިލިއިރު އޭގައި އެބަ އޮތް އޭގައި މި އޮންނަނީ މި މާއްދާގެ (ބ) ގައި ވާ ގޮތުގެ މަތިން ދެމުން ގެންދާ އިނާޔަތްތައް އަންނަނިވި ހާލަތްތަކުން ކުރެ ހާލަތެއް މެދުވެރިވެއްޖެ ނަމަ ދިނުން ހުއްޓާލެވޭނެ އެވެ. ޢަބްދުއްރަޙީމް ހުށަހަޅުއްވާފައި އޮތް އިޞްލާޙުގައި. އޭގެ 1 ގައި މި އޮންނަނީ ދޫކޮށްލެވިފައިވާ މުވައްޒަފަށް ސިވިލ ސަރވިސްގެ ނުވަތަ ދައުލަތުގެ މިނިވަން މުއައްސަސާއެއްގެ ދާއިމީ ވަޒީފާ އެއް ހަމަޖެހުން. އެއަށް ތި ބޭފުޅުން ދެއްވާފައި އޮންނަ ކޮމެންޓަށް އިތުރުކުރައްވާފައި އެބަ އޮތް، މިސާލަކަށް ސަރުކާރު ހިއްސާވާ ކުންފުނިތައް. އޭގެ އިތުރަށް އެކަމަކު އެބަ އޮތް ޕްރައިވެޓް ކުންފުނިތަކުގެ ވާހަކަ. ދެން އަޅުގަނޑު ހަމަ ސާފުކޮށްލަން ބޭނުން ވަނީ އެއީ ކޮން ވިސްނުންފުޅެއްގައިތޯ. މިސާލަކަށް ރިޓަޔަރކުރައްވާ ބޭފުޅަކު އަމިއްލަ އަށް ވެސް މަސައްކަތްކުރައްވަފާނެ ދެއްތޯ. އެހެންވީމާ، އެބައި އެއީ ކޮން ވިސްނުންފުޅެއްގައި އައި އެއްޗެއްތޯ އެއީ ހަމަ މުހިއްމުކަމެއްތޯ ސާފުކޮށްލަން. އެއީ ބައެއް ފަހަރު އަޅުގަނޑުމެން މިތަނުން އެހެން އިނާޔަތްތައް ކަނޑައެޅިފައި ހުންނައިރު އަމިއްލަ އަށް ނޫން ނަމަ ޕްރައިވެޓް ތަންތަނުން ކުރައްވާ މަސައްކަތުން އެ ލިބިވަޑައިގަންނަވާ އެއްޗަކަށް އަޅުގަނޑަކަށް ހިއެއް ނުވޭ ބެލިފައި ހުރި ހެނެއް. 

ސިވިލް ސަރވިސް ކޮމިޝަނުގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ. އިނގޭތޯ ކުރީގެ ޖަލްސާއެއްގައި ވެސް ކޮމިޝަންގެ ޕޮއިންޓު އޮފް ވިއު ކަމަށް ވިދާޅުވި ހަނދާން އަޅުގަނޑުވޭ. އެހެން ހައިސިއްޔަތަކުން އަޅުގަނޑު އައި ދުވަހަކު. އެހެންވީމާ، މީގައި މި އޮތީ ކޮމިޝަންގެ މެޖޯރިޓީ ވިއު. އެއީ ކޮންމެ ފަދަ ވަޒީފާ އެއް ނަމަވެސް އޭނަ އަށް ވަޒީފާ ލިބިގެން، އޭނަ އަށް އާމުދަނީ ލިބޭ ފަދަ ހާލަތެއް އަތުވެއްޖެ ކަމަށް ވަންޏާ ދައުލަތުގެ ފަރާތުން، ރައްޔިތުންގެ ފަރާތުން، ރައްޔިތުންގެ ފައިސާ އިން އޭނަ އަށް ކުރަމުންދާ ޚަރަދު ހުއްޓެންވާނެ ކަމަށް އިނގޭތޯ. އެއީ އަޅުގަނޑުމެން ކޮމިޝަންގެ މައިގަނޑު ވިސްނުން. ދެން އަޅުގަނޑުމެން ވަރަށް ބޮޑަށް މީގައި ބާރުއަޅާފައި މިހިރީ ސިޔާސީ މަޤާމެއް ކަމުގައި ވިޔަސް، ކުންފުނީގެ މަޤާމެއް ކަމުގައި ވިޔަސް، އެއްވެސް ކަހަލަ ވަޒީފާ އެއް އޭނަ އަށް ހަމަޖެހި އަނެއްހެން ބަލާ ކަމަށް ވަންޏާ ވެލްފެއަރ ބެނިފިޓެއްގެ ގޮތުގައި ދެވެމުން އަންނަ އެއްޗެއް. އެހެންވީމާ، ވެލްފެއަރ ހާލަތުން އޭނަ ނެއްޓި، އޭނަ އަކީ އާމުދަނީ ލިބޭ ފަދަ ހާލަތަކަށް ދާ މީހަކަށް ވުމުން ދައުލަތުން، ރައްޔިތުން ދޭ ފައިސާ ހުއްޓެންވާނެ ކަމަށް އެއީ ކޮމިޝަނުގެ މައިގަނޑު ވިސްނުން. 

ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މި މައްސަލައާ ގުޅުންހުރި ދެތިން ސުވާލެއް އަޅުގަނޑު ކޮށްލަން ބޭނުން ވަނީ. ފުރަތަމަ ކަމަކީ ތި ބޭފުޅުންގެ ވިސްނުންފުޅުގައި ސިވިލް ސަރވިސް އަކީ މުސްތަޤިއްލު ޚިދުމަތެއް ކަމަށް ކަނޑައެޅިގެން ޤާނޫނުގައި ބުނާތީ، އަޅުގަނޑުގެ ހަމަ ދެތިން ސުވާލެއް އުޅެނީ. ދެންމެ ތި ދެއްކެވި ވާހަކަފުޅުތަކާ ގުޅިގެން. މުވައްޒަފުން ވައްދަނީ އޮފީހެއްގެ ރަޖިސްޓްރީގައި އޮންނަ ވަކި މަޤާމަކަށް. ވައްދާ ހިސާބުންތޯ ސިވިލް ސަރވިސްއާ އޭނަ ގުޅިގެން ދަނީ. ނުވަތަ ދިވެހިރާއްޖޭގައި މިހާރު ސިވިލް ސަރވިސް މުވައްޒަފުންގެ ގޮތުގައި މިއޮތް ބޮޑީ، އެއީ ޚިދުމަތެއްގެ ގޮތުގައި ބައްލަވާފައި މުވައްޒަފުން ތި ރެކްރޫޓްކުރައްވަނީ އެ ޚިދުމަތަށްތޯ؟ އިނގޭތޯ. ވާހަކަ އަކީ ސިވިލް ސަރވިސްގެ ޚިދުމަތަކަށް މީހާ ޖޮއިންކުރަނީ. ޖޮއިންކޮށްފި ކަމަށް ވަންޏާ އޭނަ އަކީ ވަކި ކޮލިފިކޭޝަނެއްގެ މީހެއް ކަމަށް ވަންޏާ، މިސާލަކަށް ބަލަމާ ހިނގާ އެސިސްޓެންޓް ޑައިރެކްޓަރެއް، ނުވަތަ ޑެޕިޔުޓީ ޑައިރެކްޓަރެއްގެ މަޤާމުގެ ފެންވަރަކަށް ސިވިލް ސަރވިސްގެ ޚިދުމަތަކަށް ދޭން. އޭނަ އަށް އިޚްތިޔާރެއް ނުކުރޭ އޭނަ ދާނީ ހެލްތު މިނިސްޓްރީގެ ވަޒީފާއަކަށްތޯ، ނޫނީ ޓްރާސްޕޯޓް މިނިސްޓްރީގެ ވަޒީފާއަކަށްތޯ. އެއީ ސިވިލް ސަރވިސް އިން އެ ވަގުތަކަށް ރިކުއަރމަންޓު އޮންނަ ދިމާލަކަށް ސެކަންޑުކުރާ ނުވަތަ ޕޫލްކުރާ މުވައްޒަފެއްގެ ގޮތުގައި އޭނަގެ ކަންތައް ހަމަޖެހިގެން ދަނީތޯ؟ ނޫނީ ވަކި އޮފީހެއްގެ ވަކި ވަޒީފާއަކަށް މީހަކު ލެއްވީމަ، އެހާ ހިސާބުން އޭނަ ސިވިލް ސަރވިސްއާ ގުޅޭނީތޯ؟ އެ ވަޒީފާ އުވިގެން ދިޔައިމަ ދެން އެ ވާ ގޮތެއްވެފައި އޭނަ އަނެއްކާ ސިވިލް ސަރވިސް އިން ބޭރުވެގެން ދަނީތޯ؟ އެހެން ވެއްޖިއްޔާ ކިހިނެއްތޯ ވަޒީފާގެ، އަޅުގަނޑު މިކުރާ ސުވާލު. ސަބަބަކީ ފޮނަދޫ ދާއިރާގެ ޢިއްޒަތްތެރި މެންބަރު ހުށަހަޅުއްވާފައި މިއޮތް އިޞްލާޙު ހުށަހަޅުއްވާފައި އޮތީ ހަމަ އެންމެ މަޤުޞަދެއްގައި. އެއީ 55 އަހަރު ވެގެން ނުވަތަ 65 އަހަރު ވެގެން ރީތިގޮތުގައި ޚިދުމަތް ނިންމާފައި އިނާޔަތެއް ހިފައިގެން ދިއުމުގެ ކުރިން މަޤާމު އުވިގެންދާ، ކުއްލިއަކަށް ނިކުމެގެން ދާންޖެހޭ މީހުންނަށް މަޤާމު ގެއްލުން ކަމަށް ވިޔަސް ލިބެމުން ދިޔަ މުސާރަ ނޫނީ އިނާޔަތް އެ ނިސްބަތުގައި ލިބެމުންދާންޖެހޭނޭ ބުނުމުގެ ބޭނުމުގައި. އެއީ ޙަޤީޤަތަކީ. މި ބިލުގައި އަސާސަކީ އެއީ. އެހެންވީމާ، ވަޒީފާ ގެއްލުން ކަމަށް ވިޔަސް އެ މެޓީރިއަލް އެއް، އެއްވެސް ޑިފަރެންސް އެއް މޭކެއް ނުކުރޭ، އޭނައަށް އެ ލިބެންޖެހޭ ރައްކާތެރިކަން 55 އަހަރު ވަންދެން އެޓްލީސްޓު ލިބެންޖެހޭނެ. އެހެންވެ އަޅުގަނޑު މި ސުވާލުކުރަން ބޭނުން ވަނީ ޚިދުމަތަކަށްތޯއޭ މީހާ އަންނަނީ، ނޫނީ މަޤާމަކަށްތޯއޭ އަންނަނީ؟ ކިހިނެއްތޯއޭ ތި ބޭފުޅުން އެ ޚިދުމަތް މުސްތަޤިއްލު ޚިދުމަތެއްގެ ގޮތުގައި ބައްޓަންކުރައްވައިގެން ގެންގުޅުއްވަނީ؟ އެއީ އެއް ކަންތައް. ދެވަނަ ކަމަކީ، މި ޤާނޫނުގައި މި ބުނެފައި މިއޮތީ މަޤާމު މިސާލަކަށް އުވުނީ އޮފީހެއްގެ މަޤާމު. އުވުނީމަ، ދެން ސިވިލް ސަރވިސް މިއޮތް ކަމަކީ ހަމައެކަނި އޭނައަށް ނޯޓިސް އެއް ދިނުން އެހެން ވަޒީފާ އެއް ހަމަ ސިވިލް ސަރވިސް ތެރެއިން ހޯދަން. މިސާލަކަށް ބަލަމާ ހިނގާ ޑޮކްޓަރެއް. ޑޮކްޓަރެއްގެ ވަޒީފާ މިސާލަކަށް އައި.ޖީ.އެމް.އެޗުގައި އޮތީ، ނޫނީ ހެލްތު ސެންޓަރެއްގައި އޮތީ، ނުވަތަ ކޮންމެވެސް ހެލްތު ސަރވިސްއެއްގައި އޮތީ. އޭނައަކަށް ވަރަށް އުނދަގޫވާނެ ސިވިލް ސަރވިސްގެ ޕާސްޕޯޓު އޮފީހުގައި ނޫނިއްޔާ ސިވިލް ސަރވިސްގެ ޓްރާންސްޕޯޓް މިނިސްޓްރީގެ ކޮންމެވެސް ވަޒީފާ އެއް ހޯދަން. މެޑިކަލް ކޮލިފިކޭޝަނެއް އޮތީ، ނޫނިއްޔާ ވަރަށް ޓެކްނިކަލް ކޮލިފިކޭޝަނެއް އޮތީ. ޖެނެރަލް އެޑްމިނިސްޓްރޭޝަން ސަރވިސް އަށް ދާން އުނދަގޫވެދާނެ. އޭނައަކަށް އެ ވަޒީފާ އެއް ނުލިބޭނެ. އެހެންނޫނަސް މިހާރު ވަޒީފާތަކަށްވުރެ މީހުން ގިނަކަމުން ބާރުބޮޑުވެފައި. އެހެންވީމާ، ޔަޤީންކަމެއް، މަޤާމު އުވިގެންދާ ދަނޑިވަޅުގައި އޭނަގެ ވަޒީފާ ސިވިލް ސަރވިސް އިން ގެއްލިގެންދާނެ. އެހެންވީމާ، ރިޑަންޑަންސީގެ އުސޫލު ކިހާވަރަކަށްތޯ ތި ބޭފުޅުންގެ އަމިއްލަ އިސްނެންގެވުމުގައި ޤާނޫނީ އުސޫލަކަށް ހައްދަވަން މަސައްކަތްކުރައްވަނީ. ކޮބައިތޯ ރިޓްރެންޗުކުރުމާއި، ލޭ އޮފް ކުރުމާއި، ރިޑަންޑަންސީއާ ދޭތެރޭގައި ތި ބޭފުޅުން ގެންގުޅުއްވާ ތަފާތުތަކަކީ؟ މި ތިން ކަންތަކަށް ތި ބޭފުޅުންގެ އުސޫލުތައް ކިހިނެއްތޯ ގެންގުޅުއްވަނީ؟ ދެންމެ ވިދާޅުވި ވާހަކަފުޅުން ހަމަ ވަރަށް ބޮޑަށް އަޅުގަނޑަށް ހީވޭ،  އަދި ތި ބޭފުޅުން ބައްލަވަނީ ސިވިލް ސަރވިސް އަކީ ވައްބުރެއް ކަމަށް. އެއީ، އޭގެތެރެއަށް މީހަކު ވަނީމަ އެ ވަދެފައި ހުންނަ ދަނޑިވަޅުގައި އޭނަގެ ހާލު ބަލާލަދީ، އޭނަގެ ކަންކަން ކޮށްލަދިނީމަ ނިމުނީ. އެއްވެސް ހާލަތެއްގައި އޭނަ ވައްބުރުން ބޭރުވެއްޖިއްޔާ އެ ހިސާބުން ދެން އޭނަ އެ އޭނަގެ ކަންތައް ނިމުނީ. އޭނަ އަކީ ސްޓްރޭންޖަރ އެއް ސިވިލް ސަރވިސް އަށް. އެކަމަކު އަޅުގަނޑަށް މި ފެނުނީ ޤާނޫނު ކީމަ އެހެނެއް ނޫން. ވަށްބުރަށް އޭނަ ވަނުމާއި، ވަށްބުރުގެ ސައިޒު ބޮޑުމިން ކަނޑައެޅުމާއި، ވަށްބުރު ބެލެހެއްޓުމާ، އެއަށް މީހުން ވަންނާނެ ގޮތާއި، އޭގެން ނިކުންނާނެ ގޮތާއި، ނިކުމެގެން ދިޔައިމަ އޭނަ އަށް އަޅާލާނެ ގޮތަކީ ވެސް އެއީ އެ ވަށްބުރުގެ ޒިންމާ އެއް ކަމަށް އަޅުގަނޑަށް ފާހަގަކުރެވެނީ. އެހެންވީމާ، ކިހިނެއްތޯ މިކަންކަން، މި ސުވާލުތަކަށް އަޅުގަނޑަށް ޖަވާބު ބޭނުން ވަނީ މި ދެންނެވިހެން މި ބިލުގެ އަސާސަކީ ރިޑަންޑަންސީ އިން މީހުން ސަލާމަތްކުރުން. 
ސިވިލް ސަރވިސް ކޮމިޝަންގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ އިނގޭތޯ. އަޅުގަނޑުމެން ތި ވިދާޅުވި ތިން ބަޔަށް ވެސް ރިޢާޔަތްކޮށްގެން އަޅުގަނޑުމެންގެ އުސޫލުތައް ހަމަޖައްސާފައި މި އޮންނަނީ. ދެން އެންމެ ފުރަތަމަ ސިވިލް ސަރވިސްގެ ޤާނޫނުގައި އެބަ ބުނޭ ސިވިލް ސަރވިސް އަކީ ދައުލަތުގެ ފަރާތުން ރައްޔިތުންނަށް ދޭ ޚިދުމަތެއް ކަމުގައި ވާންވާނެ އެވެ. އެހެންވީމާ، އެ ޚިދުމަތެއް، ރައްޔިތުންނަށް. އެހެންވީމާ، އެ ޚިދުމަތަށް ބޭނުންވާ، އެ ޚިދުމަތް ދިނުމަށް ބޭނުންވާ މަޤާމުތަކެއް މި އުފައްދަނީ. އެހެންވީމާ، އެ ޚިދުމަތެއް ދައުލަތުގެ ފަރާތުން މި ކަނޑައަޅުއްވަނީ ތިމަންނަމެން ރައްޔިތުންނަށް ދޭނީ މިވެނި މިވެނި ޚިދުމަތެއްކަން. ދެން އެ ޚިދުމަތްތައް ދިނުމުގެ މޯޑު ވެސް ސަރުކާރުން މި ކަނޑައަޅުއްވަނީ. މިހާރު ޕްރައިވެޓް ޕާޓްނަރޝިޕްގެ ދަށުންނާއި، އައުޓްސޯސްކުރައްވައިގެންނާއި ދެން ޕްރައިވެޓް ކުންފުނިތަކުގެ މެދުވެރިކުރައްވައިގެންނާއި، ސިވިލް ސަރވިސް މެދުވެރިކުރައްވައިގެންނާއި، ސީދާ 115 ވަނަ މާއްދާގެ (ޅ)ގެ ދަށުން ރައީސުލްޖުމްހޫރިއްޔާ ޢައްޔަންކުރައްވާ ބޭފުޅުން މެދުވެރިކުރައްވައިގެންނާ، މިކަހަލަ ގޮތްގޮތަށް ޚިދުމަތް މި ދެއްވަނީ. ކޮންމެއަކަސް ސިވިލް ސަރވިސް މެދުވެރިކޮށް ދެއްވަން ކަނޑައަޅުއްވައިފި ޚިދުމަތެއް އެ ޚިދުމަތެއް ދިނުމަށް ބޭނުންވާ މަޤާމުތަކެއް މި އުފައްދަނީ. އުފެއްދުމަށްފަހު އެ މަޤާމަށް މުވައްޒިފުން ހަމަޖެއްސުމަށްފަހު މިސާލަކަށް އެ ޚިދުމަތެއް ސަރުކާރުން އުވާލަނީ. އެއީ މި ދިމާވާ މައްސަލަ އަކީ. އެ ޚިދުމަތެއް ކުރިން ސިވިލް ސަރވިސް މެދުވެރިކޮށް ދެއްވަމުން ގެންދެވި ޚިދުމަތެއް އުވާލައްވަނީ، ނުވަތަ އެ ޚިދުމަތެއް ޕްރައިވެޓައިޒްކުރައްވަނީ. މިސާލަކަށް ހެލްތު ސެކްޓަރގައި މި ދިމާވާ ކަހަލަ އުސޫލުން. ދެން އެފަދަ ހާލަތުގައި ދެން އަޅުގަނޑުމެން ތި ވިދާޅުވިހެން ސިވިލް ސަރވިސްގެ ތެރޭގައި ހުރި މުވައްޒިފަކަށް ވީމާ، ދެން އަޅުގަނޑުމެން އެބަ މަސައްކަތްކުރަން އޭނަ އަށް އޭނަގެ ޚިދުމަތުގައި ހުރިހުރުމާ ގުޅޭ ގޮތުން ލިބިދޭންޖެހޭ ޙައްޤުތަކާއި ހިމާޔަތްތަކަކީ ކޮބައިތޯ އަޅުގަނޑުމެންނަށް ދެވެން އޮތް. އެ ގޮތުން އެ ޚިދުމަތެއް އުވާލުމުން އަޅުގަނޑުމެން މަސައްކަތްކުރަނީ މުޅި ސިވިލް ސަރވިސްގެ ތެރެއިން އޭނަ އަށް އެއްވެސް މަޤާމަކަށް އޭނަ ފިޓުކޮށްދެވެން، އެއްކަލަ ޚިދުމަތަށް ބޭނުންވާ މަޤާމެއް އުފެއްދި އެ މަޤާމު އޮތްތޯ ހުހަށް. ނުވަތަ އެއްވެސް ޚިދުމަތެއް މިހާރު ދެމުންދާ ގޮތުން އިތުރު މުވައްޒިފަކު ބޭނުންވޭތޯ. މި ކަންތައްތަކަށް ބަލައި ހުސް މަޤާމެއް އޮވެއްޖެ ކަމަށް ވަންޏާ އެމީހަކު އެ މަޤާމަކަށް އަޅުގަނޑުމެން ފިޓުކޮށްދެނީ. އެގޮތަށް ފިޓުކޮށް ނުދެވޭ ހާލަތުގައި އަޅުގަނޑުމެން ދެން މި ބަލަނީ އެހެންވީމާ، މި ހާލަތުގައި ކިހިނެއްތޯ އަޅުގަނޑުމެންނަށް ހެދޭނީ. ސިވިލް ސަރވިސްގެ ޤާނޫނުގައި އެބަ ބުނޭ މަސައްކަތަށް ނިކުންނަން ނުޖެހޭ ގޮތަށް އެއްވެސް މީހަކު ވަޒީފާގައި ނުބެހެއްޓޭނެ ކަމަށް. ދެން މި މާނަކުރުމުގައި ކޮންމެވެސް ވަރަކަށް ތަފާތުތަކެއް ހުންނާނެ މާއްދާތަކެއްކަން ޚާއްޞަކޮށް ޤާނޫނީ ބޭފުޅުންނަށް އެނގިވަޑައިގަންނަވާނެ. ދެން ހަމަ އެހެންވީމާ، އަޅުގަނޑުމެންނަށް ސަރުކާރުން ޚިދުމަތެއް އުވާލައްވައި، އެ އުވާލެއްވުމުން އެ ޚިދުމަތުގައި ހުރި މީހާ އެހެން ތަނަކަށް ބަދަލުކޮށް، އެހެން ޚިދުމަތެއްގައި އޭނަ ޝާމިލުކުރެވެން ނެތް ހާލަތެއްގައި އޭނަ ޚިދުމަތަކަށް ނެރެވޭނެ ގޮތެއް، އަދި ޚިދުމަތެއް އޭނަގެ ފަރާތުން ލިބިގަނެވޭނެ ގޮތެއް ނެތުމުން، ދެން އަޅުގަނޑުމެން އެންމެ ފަހު ކަމެއްގެ ގޮތުގައި މި ބަލަނީ އެހެންވީމާ، މީނާ އަށް ކޮންކަމެއްތޯ ކޮށްދެވޭނީ. އެ އުސޫލުން ސިވިލް ސަރވިސްގެ ޤާނޫނުގައި އެބަ އޮވޭ 55 އަހަރާއި 65 އަހަރާ ދޭތެރޭގެ މުވައްޒިފަކު ސިވިލް ސަރވިސް އަށް ލިބޭ އިޚްތިޔާރުގެ ދަށުން ނުވަތަ އެމީހަކު އަމިއްލަ އަށް ވަކިވާ ކަމަށް ވަންޏާ އެ މީހަކަށް އިނާޔަތެއް ދޭންވާނެ ކަމަށް. އެގޮތުން އެ އިނާޔަތް ޤާނޫނަކުން ކަނޑައެއް ނޭޅޭ އަދިވެސް. ޤާނޫނަކުން ކަނޑައެޅެންދެން ސިވިލް ސަރވިސް އާއި މިނިސްޓްރީ އޮފް ފިނޭންސްއާ ދެމެދު އެއްބަސްވެވޭ ގޮތެއްގެ މަތީން އިނާޔަތްދެވިދާނެ ކަމަށް ބަޔާންކުރައްވާފައި ވާތީ، އެ އިނާޔަތް އެ ގޮތުގެ މަތީން ދެމުން ދަނީ. ސިވިލް ސަރވިސްގެ ޤާނޫނުން އަޅުގަނޑުމެންގެ މައްޗަށް ލާޒިމުނުކުރި ކަމުގައި ވިޔަސް، އަޅުގަނޑުމެން ބެލީ ކުރިން ވެސް ތި ވިދާޅުވިހެން މުޅި ސިވިލް ސަރވިސް އޭގެ ޚިދުމަތެއްގެ ގޮތުގައި އެ ޚިދުމަތުގައި ތިބި މުވައްޒިފުންނަކީ އަޅުގަނޑުމެންގެ މައްޗަށް އެ މީހުންގެ ބަލަދުވެރިކަން އަންނަ ބަޔަކަށް ވާތީ އެ މީހުންނަށް ކޮށްދެވޭނީ ކޮންކަމެއްތޯ. އެ ގޮތުން މިނިސްޓްރީ އޮފް ފިނޭންސާ އެކު މަޝްވަރާކޮށްގެން އަޅުގަނޑުމެން ވަޒީފާއާ ބެހޭ ޤާނޫނުގައި މިބުނާ ތިން މަސް ދުވަސް، އެނގިވަޑައިގަންނަވާނެ ފަދައިން ވަޒީފާއާ ބެހޭ ޤާނޫނުގައި މެކްސިމަމް މި އޮންނަނީ 3 މަސް ދުވަހުގެ ނޯޓިސް ދިނުން. އެ މީހެއްގެ ޚިދުމަތުގެ މުއްދަތު ބަލައި އެ މީހަކަށް އެއަށްވުރެ ކުރު މުއްދަތުގެ ނޯޓިސް އެއް ވެސް ދެވޭ ކަށްނޭނގެ. އަޅުގަނޑަކަށް ދެން އެހާ. ދެން އެ ކޮންމެއަކަސް އެ ނޯޓިސް ދިނުމުގައި މިއޮންނަ ގޮތަކީ އެ މީހަކަށް ނޯޓިސްގެ ފައިސާ ކުރިއަށް ދީފައި ވަގުތުން ވެސް، 3 މަސް ދުވެހުގެ ނޯޓިސް ދީފައި ކުރިއަށް ދީފައި ވަގުތުން ވެސް ވަކިކޮށްލެވިދާނެ. ނޫނީ އޭނަ އަށް 3 މަސް ދުވަހު އޭނަގެ ޚިދުމަތް ބޭނުންކުރުމަށްފަހު ވެސް ވަކިކުރެވިދާނެ. އެހެންވީމާ، އެ ދެ އުސޫލުން އަޅުގަނޑުމެން އެބައި ހަމަ ވަޒީފާއާ ބެހޭ ޤާނޫނުގައި އޮންނަ އުސޫލުން އެކަން ގެންދިއުމުގެ އިތުރުން، އެ މީހެއްގެ ޚިދުމަތުގެ މުއްދަތާއި، އެ މީހާގެ އުމުރާ އެއީ އެ އަޅުގަނޑުމެން އެ ފެކްޓު މި ލަނީ އިންޓަރނޭޝަލް ބެސްޓު ޕްރެކްޓިސް އަށް ވެސް ބަލައިގެން. އެއީ އޭނަ އަށް ވަޒީފާ އެއް އަނބުރާ ހޯދުމާއި ރީޓްރެއިން ވެގެން އެހެން ވަޒީފާ އަކަށް ދިއުމުގެ ފުރުޞަތު އޮންނަ ވަރެއް ބަލުމަށްޓަކައި. އެއާ ދެން އެ މީހެއްގެ މުސާރައާ މި އެއްޗިހި ބަލައިގެން އަޅުގަނޑުމެން މި ދެނީ އިނާޔަތެއް ހަމަ ކޮންމެ މީހަކަށްމެ. ދެން ތި ވިދާޅުވިހެން ޤާނޫނަކުން ސާފުވެ ސިވިލް ސަރވިސްގެ ޚިދުމަތަށް ވަންނަ މީހަކަށް އަލުން ވަޒީފާ އެއް ލިބެންދެން އޭނަ އަށް އިނާޔަތެއް، ކަނޑައެޅޭ އިނާޔަތެއް އަދި އެ އިނާޔަތެއް ވެސް ކަނޑައެޅިގެން، އެހެންނޫނިއްޔާ  އަޅުގަނޑުމެންނަށް ވަރަށް އުނދަގޫވާނެ އެ އެއްބަސްވުމަކަށް އަންނަން މިހާރު މިއޮތް ފައިނޭންޝަލް ސިޓުއޭޝަނުގައި އެއްކޮޅުން އަޅުގަނޑުމެން ހުށަހަޅާ ގޮތްތައް ފިނޭންސް މިނިސްޓްރީ އިން އެއްބަސްވެވަޑައިގަތުމާ މިކަންތައްތައް ވަރަށް އުނދަގޫވާނެ. އެހެންވީމާ، ޤާނޫނަކުން އެކަން ކަނޑައެޅިއްޖެ ކަމަށް ވަންޏާ އަޅުގަނޑުމެންނަށް ފަސޭހަވާނެ. އެހެންނަމަވެސް، މިހާރު އަޅުގަނޑު މި ވަގުތަށް ވެސް އިރާދަކުރެއްވިއްޔާ ކޮންމެވެސް އެއްޗެއް އެބަދެވޭ. އެކަމަކު އެކަށީގެންވާ މުއްދަތަކަށް ޚިދުމަތްކޮށްފައި ވަކިވާ މީހަކަށް އެ މީހެއްގެ މުސާރަ 1 އަހަރު ދުވަހުގެ މުސާރަ އަށް ވާ ފައިސާ އެބަ ދެވޭ. ރިޑަންޑަންސީ ފައިސާގެ ގޮތުގައި ވަޒީފާއާ ބެހޭ ޤާނޫނުން ކަނޑައަޅާ 3 މަސް ދުވަހުގެ ފައިސާގެ އިތުރުން. އެހެންވީމާ، އެއީ އަޅުގަނޑުމެންނަށް މިހާތަނަށް އަޅުގަނޑުމެންނަށް ލިބިފައިވާ ޤާނޫނީ ބާރާއި އަދި އަޅުގަނޑުމެންގެ އެހެނިހެން ވެސް ޤާބިލުކަމުގެ ތެރެއިން މިނިސްޓްރީ އޮފް ފިނޭންސް އަށް ކޮންވިސްކޮށްދެވުނު މިންވަރުން ހޯދައިދެވިފައިވާ އިނާޔަތްތަކެއް. އެހެންނަމަވެސް، ޤާނޫނަކުން ވަޒީފާ ލިބޭ މީހަކު ވަޒީފާ އިން ވަކިވުމާ ހަމައަށް ދެން އޭނަ ބެލެހެއްޓުން ތަންކޮޅެއް ސާފު އިބާރާތަކުން އެކަން ހަމަޖެހިގެން ދިއުމަކީ އެއީ ހަމަ ރަނގަޅު ގޮތެއް ކަމަށް އަޅުގަނޑުމެން ވެސް ޤަބޫލުކުރާ ވާހަކަ ދަންނަވާލަން. ޝުކުރިއްޔާ. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އާދެ، ޝުކުރިއްޔާ ކޮމިޝަންގެ ފަރާތުން ވަޑައިގެން ތިއްބެވި ހުރިހާ ބޭފުޅުންނަށް. ދެން އަޅުގަނޑުގެ ސުވާލު އަޅުގަނޑަށް ހީވަނީ މުޙައްމަދު ޙުސައިން ކޮންމެވެސް ވަރަކަށް އަޅުގަނޑަށް އެހީތެރި ވެސް ވެދެއްވައިފިހެން. އަޅުގަނޑު ދަންނަވަން ހުރި ސުވާލުގެ ވަރަށް ބޮޑު ބައެއް މުހައްމަދު ޙުސައިން ކުރިއަށް ގެންދަވައިފި. އެހެންވީމާ، އަޅުގަނޑު ވަރަށް ކުރުކޮށްލެވޭތޯ ބަލާނަން. އަޅުގަނޑު ހިތަށް މި އަރަނީ އަޅުގަނޑުމެން މި ޤާނޫނަށް އިޞްލާޙުގެނެވޭއިރު ދެންމެ ނަޝީދު ވެސް ފާހަގަކުރެއްވި ފަދައިން މި އުޅެނީ ދޫކޮށްލެވޭ ބަޔަކާ ދޭތެރޭގައި ކަންތައްތައް ގެންދެވޭނެ ނޫނީ އެ މީހުންނަށް ހިމާޔަތް ލިބޭނެ ގޮތެއްގެ މައްޗަށް ބޮޑަށް ވިސްނުން ބެހެއްޓިގެން މި އިޞްލާޙެއް ހުށަހެޅިގެން މި އުޅެނީ. އަޅުގަނޑަށް ޤަބޫލުކުރެވެނީ ދެން އަޅުގަނޑުމެން އިޞްލާޙުކުރަން ވިޔަސް އަދި އިޞްލާޙެއް ގެންނަން ބޭނުން ވިޔަސް އަޅުގަނޑުމެންނަށް އެކަމެއް ކުރެވޭނެ މިންވަރެއްގެ މައްޗަށް އަޅުގަނޑުމެންނަށް އިޞްލާޙުކުރެވޭނީ. ދެން ތި ބޭފުޅުންގެ ސިޓީއަށް ބަލައިލީމަ އަޅުގަނޑަށް ވަރަށް ގިނަ ކަންތައްތައް ކުރިން ސުވާލު އުފެދިފައި ހުރި ޖަވާބު އޮތީ ލިބިފައި. އެހެންވީމާ، އަޅުގަނޑު ތަންކޮޅެއް ބޮޑަށް މަޑުކޮށްލައިގެން މިއިނީ ވެސް. އެހެންނަމަވެސް، ހަމަ އެއް ސުވާލެއްގެ ގޮތުގައި އަޅުގަނޑު ދަންނަވާލަން ބޭނުން ވަނީ އަޅުގަނޑަށް ކުޑަކޮށް އެބަ ފާހަގަކުރެވޭ ތި ބޭފުޅުންގެ ހިސާބުތަކެއް ހައްދަވާފައި، ދެން މުސާރައިގެ ގޮތުގައި ދާނެ އެއްޗަކާއި، 20 އަހަރަށް ބަދަލުވެގެން މިދެންނެވި އެލަވަންސްތައް އައިސްފިއްޔާ ދާނެ އެއްޗަކާއި، މިދެންނެވި 40 އަހަރުގެ ގޮތުގައި އޮތީމަ ދާނެ އެއްޗަކާ، މިހެންގޮސް ވަރަށް ބޮޑު ހިސާބުތަކެއް ހައްދަވާފައި ހުރި ކަމަށް އަޅުގަނޑަށް މީތި ކިޔާލީމަ އެބަ ދޭހަވޭ. އަޅުގަނޑު ޤަބޫލުކުރަނީ ހަމަ ޙަޤީޤީ އަދަދުތަކެއް ވެސް މިހާރު ތި ބޭފުޅުން ޖައްސަވާފައި، މިހެން މިކަން ކޮށްފިއްޔާ، ނޫނީ 20 އަހަރަށް މިއަންނަ ބަދަލާ ގުޅިގެން ފައިސާ ދޭ ގޮތަށް ނިމިއްޖިއްޔާ ދާނެ އެއްޗެއް ވެސް ހަމަ ކޮންމެވެސް ވަރަކަށް މިހާރު ތި ބޭފުޅުންނަށް ސާފުވެވަޑައިގެންފައި ވާނެ ކަމަށް. އެހެންނަމަވެސް، ސީދާކޮށް ތި ބޭފުޅުން އެކަން އެ ގޮތަށް ކުރައްވަން ބޭނުންފުޅުވޭ ނޫނީ ނޫނޭ، އެހެން ވިދާޅުވުމުގެ ބަދަލުގައި މާލީ ބުރަކަމަކަށް ވެދާނެތީވެ، އުނިވެއްޖިއްޔާ ދެންވެސް އެހެން ފަރާތްތަކުން، އެކަމާ ގުޅޭ ފަރާތްތަކުގެ ބަހެއް އޭގެތެރޭގައި ހިމަނާފައި، އެ ބޭފުޅުންގެ އެއްޗަކަށް ބުރަވެ ވަޑައިގެން އެއްޗެއް ވިދާޅުވާން ބޭނުންވާތީ ކަމަށް އަޅުގަނޑަށް ބޮޑަށް މި ޤަބޫލުކުރެވެނީ ތި ބޭފުޅުން އެހެން ސީދާ ވިދާޅުނުވެ މި އޮތީ. ވިދާޅުވެދެއްވަފާނަންތޯ މިހެން މިކަން ކޮށްފިއްޔާ، އެއީ އަޅުގަނޑުމެންނަށް ސިވިލް ސަރވިސްގައި ދެމެހެއްޓެނިވި ގޮތަކަށް ކުރެވިދާނެ ކަމެއްތޯ ނޫންތޯ. އެއީ އަޅުގަނޑުމެން މިތާ މަޖިލީހުގެ ޤާނޫނު ހަދާއިރު ތި ބޭފުޅުން ތި މަސައްކަތް ޢަމަލީ ގޮތުން ކުރައްވަން ތިއްބަވަނީ. އެއީ އަޅުގަނޑުމެން މި ޤާނޫނު ހަދާ ދޫކޮށްލަނީ. އަޅުގަނޑަށް ހަމަ ޔަޤީން ތިބޭފުޅުންނަށް މިހާރު މިކަމުގެ ސަބަބުން އަންނާނެ ބުރައާއި ނޫނީ ޙަޤީޤީ ނަތީޖާ ނުކުންނާނެ ގޮތެއްގެ ތަޞައްވުރެއް އޮންނާނީ ހަމަ ކުރަހާލެވިފައި. ނޫނީ ތަޞައްވުރެއް އޮންނާނެ. އެހެންވީމާ، އެ އޮވެއްޖެއްޔާ ސާފުކޮށްދެއްވަފާނަންތޯ. 
ރިޔާސަތުން ވާހަކަދެއްކެވުން:
އަޅުގަނޑު، ސުވާލު ނޯޓުކޮށްލާފައި ބޭއްވުން އެދެން. އަޅުގަނޑު ސަމީރަށް ފުރުޞަތު އަރުވާފައި. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އާދެ، ޝުކުރިއްޔާ އިނގޭތޯ. އަޅުގަނޑަށް....

ރިޔާސަތުން ވާހަކަދެއްކެވުން:
ޙަމްޒާ އެބަ އޮތް އިނގޭތޯ ފުރުޞަތު. ތަންކޮޅެއް ފަހުން ފުރުޞަތަށް އެދިވަޑައިގަތީ. ސަމީރަށް ފަހު އޮތީ. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އަޅުގަނޑު ޙަމްޒާ އަށް ފުރުޞަތު ދީފާނަން ބޭނުންފުޅިއްޔާ. އާދެ، ޝުކުރިއްޔާ އިނގޭތޯ. އަޅުގަނޑަށް ހަމަ ފާހަގަކުރެވުނު ނުކުތާތަކުގެ އަލީގައި އަޅުގަނޑުގެ ހަމަ މި ރެއިޒްކުރަމުން އަންނަ އިޝޫއާ މެދުގައި އަޅުގަނޑަށް އަދިވެސް ހަމަ އިތުރު ހިތްވަރުތަކެއް އެބަ ލިބޭ، މީގައި ބައެއްގެ ޙައްޤުތައް ހަމަ އުނިވެގެން ދާ ކަމަށް އިނގޭތޯ. ވަޒީފާއާ ބެހޭ ޤާނޫނުގެ 18 ވަނަ މާއްދާގައި އެބަ ބުނޭ ކަނޑައެޅޭ ވަކި ދުވަސްވަރެއްގައި އަދާކުރަންޖެހޭ ވަޒީފާތައް އަހަރުގެ ވަކި ދުވަސްވަރެއްގެ އެކަނި ކުރަންޖެހޭ މަސައްކަތެއްގެ ވަޒީފާ އަދާކުރާ މުވައްޒަފުންނާއި، މެދުނުކެނޑި އަހަރަކަށް ވުރެ ގިނަ އަހަރު ކޮންމެ އަހަރެއްގެ އެއް ދުވަސްވަރަކު ވަޒީފާ ދޭ ފަރާތަކަށް އެ މުވައްޒަފަކު ޚިދުމަތް ކޮށްފައި ވާނަމަ އޭނާ އެކި އަހަރު މަތިން އެ ޚިދުމަތްކުރި ދުވަސްތަކުގެ ޖުމުލަ އަދަދަށް އެ ވަޒީފާ ދޭ ފަރާތުގެ ވަޒީފާގައި ދެމިހުރި މީހެއް ކަމުގައި ބެލެވެންވާނެ އެވެ. އެހެންކަމަށްވަންޏާ އަޅުގަނޑުގެ ޕޮއިންޓަކީ ތި ބޭފުޅުން މިހާރު ޢަމަލުކުރައްވާ އުސޫލަށް ބަލާއިރު، އަޅުގަނޑު މިދެންނެވީ ސިވިލް ސަރވިސް ކޮމިޝަނަކުންނެއް ނޫން. މިސާލަކަށް ސިވިލް ސަރވިސް ކޮމިޝަނުގެ ދަށުގައި ހުންނަ ކޮންމެވެސް އޮފީހަކުން ވަގުތީ މަޤާމެއްގެ ސްޕަވައިޒަރެއްގެ މަޤާމަކަށް މީހަކު ނަގާފައި އެއް އަހަރު ވުމުން އަނެއްކާވެސް އިޢުލާނުކުރަނީ ދާއިމީ މީހަކު ލިބޭތޯ. އިޢުލާނުކުރީމަ، ދާއިމީ މީހަކު ނުލިބުނީމަ އެ ޝަރުޠު ފުރިހަމަނުވީމަ އަނެއްކާވެސް އަލުން އިޢުލާނުކުރަނީ ވަގުތީ މީހަކަށް. އިޢުލާނުކުރާއިރު ކުރިން ހުރި މީހާ އަށް އެއްވެސް އިސްކަމެއް ނުދެންޏާ އޭނާގެ ޙައްޤު މި 18 ވަނަ މާއްދާގެ ދަށުން ގެއްލޭ. އާ މީހަކު އަނެއްކާވެސް ނަގަނީ. ވަޒީފާގެ ގޮތުން ސިވިލް ސަރވިސް އަށް ލިބޭ ގެއްލުމަކީ އޭނަގެ ހުނަރާއި ތަޖުރިބާ ވެސް ހިއްސާކުރުމެއް ނެތި އާ މީހަކަށް އަނެއްކާވެސް ފުރުޞަތު ދެނީ. އެހެންވީމާ، އެއީ ރަނގަޅު އުސޫލެއް ކަމަށް އަޅުގަނޑަށް ޤަބޫލެއް ނުކުރެވޭ. އެ ހިސާބުން 1 އަހަރު ދުވަހަށް ހޭދަކުރި މީހާ ގެ އަށް ފޮނުވާލެވެނީއޭ. ގެ އަށް ފޮނުވާލުމުގެ ޙައްޤު ގެއްލުވާލުމުގެ ފުރުޞަތު އެބަ އޮވެއޭ ވަޒީފާ ދޭން އެތާ އިންނަ މީހާ އަށް. އެހެންވީމާ، މިއީ ވަރަށް ބޮޑު ވަޒީފާ އަދާކުރަން ހުރި މީހާ އަށް އޮތް ވަރަށް ބޮޑު ޑިސްއެޑްވާންޓޭޖެކޭ އޭނަގެ ޙައްޤު އެ ހިސާބުން ނިގުޅައިގަންނަނީއޭ ގަސްދުގައި ނަމަވެސް. އެހެންވީމާ، މިއަށް އެބަޖެހޭ އަޅުގަނޑުމެން ހައްލެއް ހޯދަން. އެހެންވީމާ، މިކަން 18 ވަނަ މާއްދާގައި ބުނާ ގޮތަށް ނުކުރުމުގެ އިޚްތިޔާރު އެބަ ލިބޭ ވަޒީފާ ދޭން ތިބޭ ބަޔަކަށް އިނގޭތޯ. އަޅުގަނޑު މިދަންނަވާ ޕޮއިންޓު ސާފުވާނެ ކަމަށް އަޅުގަނޑު އުއްމީދުކުރަން، މިތާ ވަޑައިގެން ތިއްބެވި ބޭފުޅުންނަށް. އެއީ އެއް އަހަރު ދުވަހު ވަޒީފާ އަދާކުރުމަށްފަހުގައި އޭނަގެ ކޮންޓްރެކްޓުގެ މުއްދަތު ހަމަވާތީ ދާއިމީ މީހަކު ހޯދިދާނެ ކަމުގެ އުއްމީދުގައި އިޢުލާނުކުރީމަ ދާއިމީ މީހަކު މަޤާމަށް ޝަރުޠު ހަމަވާ މީހަކު ނުލިބުނީމާ އަނެއްކާވެސް އިޢުލާނުކުރަނީ. އޭނަވެސް ކުރިމަތިލީ. އެކަމަކު ދެންވެސް ކުރިމަތިލީ އެހެން މީހަކު. އޭނައަށް ވުރެ ރަނގަޅު މީހަކު ކަމަށް ޤަބޫލުކުރެވެނީ އެ އިންޓަވިއު ކުރާ ފަރާތްތަކަށް. ކޮށްގެން އޭނަ އަށް ވަޒީފާ ދެނީ. އަޅުގަނޑުގެ އަނެއް ސުވާލަކީ، ތި ބޭފުޅުން މިހާރު ވެސް އިޢުލާނުކޮށްބަލާށޭ ތި ބޭފުޅުންގެ ސިވިލް ސަރވިސް ކޮމިޝަނުގައި ނުވަތަ އެ ކޮމިޝަނުގެ ދަށުން ވަޒީފާ އަދާކުރާ އެއްވެސް ތަނެއްގެ ޑިރެކްޓަރ ޖެނެރަލްގެ މަޤާމުގައި ނަމަވެސް ހުރި މީހެއްގެ މަޤާމަށް އިތުރަށް މީހަކު ލިބޭތޯ އިޢުލާނުކޮށްފިއްޔާ އެއަށްވުރެ މާ ރަނގަޅު ފެންވަރުގެ މީހުން ކުރިމަތިލައްވާނެ. އެހެންވެއްޖެއްޔާ އޭނަގެ ވަޒީފާ ވެސް ގެއްލެންޖެހޭނެ ނޫންތޯއޭ. އެހެންވީމާ، މި ޙައްޤު މިގޮތަށް ގެއްލިގެން ނުވާނޭ އަޅުގަނޑުގެ ވާހަކަ އަކީ. އޭނައަށް ފުރުޞަތު ލިބެންޖެހޭނެއޭ، އަލުން ވަގުތީ ވަޒީފާއަކަށް ނަގާ ކަމަށް ވަންޏާ އޭނައަށް އެ ޕްރިއޮރިޓީ ދޭންޖެހޭނެއޭ އެ ހިސާބުން. އެއީ ސަބަބަކަށް ވަނީ އޭނަގެ ތަޖުރިބާ އާއި ސިވިލް ސަރވިސް ހިންގުމުގެ އުސޫލުތަކުގެ މައްޗަށް އޭނާ ތައްޔާރުވެފައި ހުރި ތައްޔާރުވުމާ މި ހުރިހާ ކަމަކަށް ބަލައި އޭނައަށް ކުރިއަށް ގެންދިއުމުގެ ފުރުޞަތު އޮންނަންވާނެ. އެކަމަކު މި ވަގުތު އަދި އެ ފުރުޞަތެއް ނެތޭ އެ ގޮތަކަށް. ދެން ގެ އަށް ދާންވިޔަސް ވެސް އޭނައަކަށް ނެތޭ އެ ފުރުޞަތުގައި އެއްޗެއް ދެވޭނެ ގޮތަކަށް. އެހެންވީމާ، މި އިޝޫއާ މެދު ވަރަށް ސީރިއަސްކޮށް އަޅުގަނޑު ހަމަ ބޭނުންވޭ ވިސްނާފައި މި ބިލަށް ގެންނަ އިޞްލާޙުތަކުގެ ތެރޭގައި މިކަން ވާން. ދެން އަދި އެނޫން ޤާނޫނަކަށް އިޞްލާޙެއް ގެންނަންޖެހެންޏާ އެ އިޞްލާޙު ގެނެސްގެން ވެސް މިކަމަށް ހައްލެއް ހޯދުމަކީ މުހިއްމު ކަމެއް ކަމުގައި އަޅުގަނޑު ދެކެން. އަޅުގަނޑު ދެކޭގޮތުގައި ހަމަ ފަރުދެއްގެ ޙައްޤު ވަޒީފާގެ ތެރެއިން އެ ޙައްޤު ނިގުޅައިގަނެވިގެން އެބަދޭ ނުސީދާ ގޮތެއްގައި އޭނަގެ އެއްވެސް ސަބަބަކާ ނުލައި. އެހެންވީމާ، މިއަށް ކޮންމެވެސް ގޮތަކުން ހައްލެއް ހޯދުމަކީ މުހިއްމުކަމަށް ދެކޭތީ އަޅުގަނޑު ހަމަ އެ ވާހަކަ ތަކުރާރުކޮށްލަން.

ރިޔާސަތުން ވާހަކަދެއްކެވުން:
ސަމީރުގެ ސުވާލު ވެސް ނޯޓުކޮށްލެއްވުން އެދެން. ޙަމްޒާ.
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
`. ޝުކުރިއްޔާ. އާދެ، ސިވިލް ސަރވިސް ކޮމިޝަނުގެ ވެރިން ވަޑައިގެން މިތާ ތިއްބެވި ކަމަށްޓަކައި އަޅުގަނޑު ޝުކުރު ދަންނަވާލަން. އަޅުގަނޑު ކޮށްލަން ބޭނުންވާ ސުވާލަކީ، ސިވިލް ސަރވިސް ކޮމިޝަނުގެ ޤާނޫނުގައި އަޅުގަނޑު ޤަބޫލުކުރާ ގޮތުން ވަޒީފާ ދިނުމަށް އެންމެ އިސްކަމެއް ދީފައި ވަނީ މީހާގެ ޤާބިލުކަމަށް. މެރިޓް ބޭސް ސިސްޓަމެއް އުފެއްދުމަށްޓަކައި ސިވިލް ސަރވިސް ކޮމިޝަނުގެ ޤާނޫނުން ވަރަށް ބޮޑަށް ބާރުއަޅާ. އަޅުގަނޑު ޤަބޫލުކުރާ ކަމެއް ނޫން، ވަޒީފާގެ އެމީހާގެ ވަޒީފާ ގެއްލުމާ ގުޅިގެން އެހެން ވަޒީފާއަކަށް އޭނަ ދޭއިރުގައި އެއަށްވުރެ ޤާބިލު މީހާ ހުއްޓައެއް އޭނައަކަށް ނުދެވޭނެ. ހަމަ އެ މީހަކު ވެސް ވާދަކުރެވިގެން ވަޒީފާ އެއް އެ މީހަކަށް ލިބެންޖެހޭނީ. އެހެންވީމާ، އަޅުގަނޑު ޤަބޫލުކުރާ ގޮތުގައި ވަޒީފާ އިން މީހަކު ވަކިވުމަށްފަހުގައި އޭނައަށް އެ ލިބެންޖެހޭ އިނާޔަތެއް ލިބުމަށްފަހުގައި ދެން ޤައުމުގައި އޮންނަ އިޖުތިމާޢީ ރައްކާތެރިކަމުގެ ނިޒާމުގެތެރެއަށް މީހާ ވަދެގެން ދާންޖެހޭނީ. އަޅުގަނޑަށް ހަމަ ޤަބޫލުނުކުރެވޭ ކަމެއް ސިވިލް ސަރވިސްގައި ތިބޭ މީހުންނާއި ދިވެހި އެހެން ރައްޔިތުންނާ ތަފާތު ވަރަށް ބޮޑު ކުރުމެއް އެބަ އާދޭ. ސިވިލް ސަރވިސް އިން މީހަކު ވަޒީފާ، އަޅުގަނޑު ކުންފުނީގެ ނުވަތަ އަޅުގަނޑުމެން ޕްރައިވެޓް ސެކްޓަރުގައި ވަޒީފާ އަދާކުރާ މީހަކު ވަޒީފާ އެއް ގެއްލުނަސް ރައްޔިތުންގެ މަޖިލީހުގެ މެންބަރުން ކަންބޮޑެއް ނުވޭ. އޭނައަށް ކިހިނެއްތޯ ދެން ވާނީ. އޭނަ ދެން ކޮންތާކަށްތޯ ދާނީ. އޭނަ ގޭ ކުލި ދެއްކޭނެތޯ. އޭނަ ކުދިން ކައިގެންތޯ ތިބީ. އެކަމަކު ސިވިލް ސަރވިސްގައި ހުރި މީހެއްގެ ވަޒީފާ ގެއްލިއްޖިއްޔާ ވަރަށް ބޮޑު ކަމެއް. އެއީ. ދެން ވަރަށް ބޮޑު މައްސަލަ އެއް އެއީ ދެން. އެވަރު ބޮޑު މައްސަލައެއް ނެތް ޤައުމުގައި ވެސް. އެހެންވީމާ، މި ތަފާތުކުރުން ޤާނޫނުއަސާސީގެ ދަށުން ވެސް އައިސްގެން ނުވާނެ. އެހެންވީމާ، ނޭޝަނަލް ސޯޝަލް ޕްރޮޓެކްޝަން ނެޓްވޯރކްގެ ތެރެއަށް ވަދެގެން ދާނީ. ވަޒީފާ އެއް ގެއްލުމުން، އަޅުގަނޑު ވެސް ޤަބޫލުކުރަން ގިނަ ދުވަސްތަކެއްގައި ސަރުކާރަށް ރައްޔިތުންނަށް ޚިދުމަތް ކޮށްދެއްވާ ބޭފުޅަކު، މަޤާމު ގެއްލުމުން އޭނައަށް ކޮންމެވެސް ކަހަލަ މާލީ އިނާޔަތްތަކެއް ލިބިގެން ދާންޖެހޭނެ. އެހެންނަމަވެސް މިއީ ވަރަށް ބޮޑު ތަފާތުކުރުންތަކެއްގެ ތެރޭގައި، ހަމަ އަޅުގަނޑު ޤަބޫލުކުރާ ގޮތުގައި ޤާނޫނުއަސާސީގެ ހަމަހަމަކަމާ މެދު، އެންމެންނާ މެދު ޢަމަލުކުރެވޭ މާއްދާގެ ދަށުން ކޮންމެވެސް ބަޔަކު ކޯޓަށް ވެސް މި މައްސަލައިގައި ދާނެ. ދާންވެސް ޖެހޭ މައްސަލަ އެއް މިއީ. ސިވިލް ސަރވިސްގައި މަސައްކަތްކުރާ މީހަކަށް ވަޒީފާ ގެއްލިއްޖިއްޔާ ދައުލަތުގެ މާލިއްޔާ އިން ބައިވަރު ފައިސާތަކެއް އޭނަ އަށް ދޭންޖެހޭ. ނުޖެހޭ ދޭކަށެއް. އެ މީހަކު ވެސް ހަމަ ދާންޖެހޭނީ ނޭޝަނަލް ސޯޝަލް ޕްރޮޓެކްޝަން ސިސްޓަމުގެ ތެރެއިން. އެ މީހަކު ޚިދުމަތްކުރީތީވެ ލިބެންޖެހޭ އެއްޗެއް އޮވެދާނެ. އެއީ އޭނަގެ ޚިދުމަތަށާއި، އޭނަ ކުރި ކަންކަމަށް ބަލައި. އެހެންނަމަވެސް މާ ބޮޑު ތަފާތުތަކެއް، މިސާލަކަށް 55 އަހަރާއި 65 އަހަރާ އެ ދޭތެރޭގެ އެއްޗެއް ކަނޑައެޅިފައި އޮއްވާ އަދި އަޅުގަނޑު ނުވަތަ އަޅުގަނޑުމެން ތެރެއިން މެންބަރަކު ހުށަމިއަޅުއްވަނީ މިސާލަކަށް 25 އަހަރު ޑިގްރީ ނަގައިގެން އަންނަ ކުއްޖަކު 5 އަހަރު ވުމަށްފަހު އޭނަގެ ވަޒީފާ 5 އަހަރު ސިވިލް ސަރވިސްގައި އުޅުމަށްފަހު އޭނަ ވަކިވެގެން ދިޔައީ. އަޅުގަނޑަށް ހުށަހެޅިދާނެ. ބާކީ އޭނަ 65 އަހަރު ވަންދެން ވެސް ހަމަ ސަރުކާރުން މުސާރަ ދީދީ އޭނައަށް ހުންނާނެ. އުމުރުން 30 އަހަރުގައި ވަޒީފާއިން ވަކިވީއޭ އޭނަ. އޭނަ ކުރާ މަސައްކަތް ސަރުކާރުން އުވާލީ. އުވާލީމަ އޭނައަށް ވަޒީފާ އެއް ނުލިބުނީ. ދެން އަޅުގަނޑު ހުށަހަޅަނީ އޭނައަށް އުމުރުން 30 އަހަރުން ގޮސް 70 އަހަރު ވަންދެން އޭނައަށް ދައުލަތުގެ މާލިއްޔާ އިން އެއްޗެއް ދީދީ ހުރުން. އެއީ އަޅުގަނޑު ޤަބޫލުކުރާ ކަމެއް ނޫން. އަދި ދައުލަތުގެ މާލިއްޔާއަކަށް ވެސް އެ ބުރައެއް ނުއުފުލޭނެ. އަދި އަޅުގަނޑުމެން ޤަބޫލުކުރަންޖެހޭނެ ދައުލަތުގެ މާލިއްޔާ އަށް މި ވަންނަ ފައިސާ އަކީ އަޅުގަނޑުމެން ރައްޔިތުން ދައްކާ ޓެކްސް. ޓެކްސް ކުރެވިގެން އެ މުސާރަ ތައް ދެވެނީ. އެހެންވީމާ، ދެންމެ ނަޝީދު ކުރެއްވި ސުވާލުގައި އަޅުގަނޑު ޤަބޫލުކުރާ ގޮތުގައި ވަޒީފާ އެއް މީހަކު ދޭ ސިވިލް ސަރވިސް އަށް ވަނުމުން އެއީ ވަޒީފާ އަށް ނެގޭ މީހެއް. އެއީ މުޅި ޚިދުމަތަށް ނެގޭ މީހެއް ނޫން. އެ ވަޒީފާ އުވުމުން އޭނައަށް ދޭންޖެހޭނީ އޭނަ ވަޒީފާ ހޯދެންޏާ ސިވިލް ސަރވިސްގެ ދެން އޮތް ވަޒީފާއަކަށް އެހެން މެރިޓް ބޭސްޑު މީހަކާ ވާދަކުރަން. ކޮށްގެން މެރިޓަށް ބަލާފައި އޭނަ އަށް ލިބެންވީ. އޭނަ ސިވިލް ސަރވިސްގައި އުޅޭ މީހެކޭ ކިޔާފައި އިސްކަން ދިނުމަކީ ޤާނޫނުއަސާސީގެ ހަމަހަމަކަމުގެ މާއްދާއާ ޚިލާފަށް ކުރެވޭ ކަމެއް ކަމަށް ނުނީ ނުވާނެ. އެހެންވީމާ، އަޅުގަނޑު ސުވާލުކޮށްލަން ބޭނުންވަނީ، ސިވިލް ސަރވިސް ކޮމިޝަނުގެ މަސްއޫލިއްޔަތުގެ ދަށުން މިހާރު މި ހުށަހަޅާފައި އޮތް ހުށަހެޅުމަކީ ތި ބޭފުޅުންނަށް ޤަބޫލުފުޅުކުރެއްވޭތޯއޭ އެއީ ޤާނޫނަށް ގެންނަން ފެންނަ ރަނގަޅު ހަމަޖެހޭ ބަދަލެއް ކަމަށް ނުވަތަ އިޞްލާޙެއް ކަމަށް. އެއީ އަޅުގަނޑުގެ ސުވާލަކީ.
ރިޔާސަތުން ވާހަކަދެއްކެވުން:
އަޙްމަދު ޢަބްދުﷲ، ސަމީރު، އަދި ޙަމްޒާ ކުރެއްވި ސުވާލަށް ޖަވާބުދެއްވުމަށް ފަހުމީ އަށް ފުރުޞަތު އަރުވަން.
ސިވިލް ސަރވިސް ކޮމިޝަނުގެ ރައީސް މުޙައްމަދު ފަހުމީ ޙަސަން ވާހަކަދެއްކެވުން:
އާދެ، ވަރަށް ބޮޑަށް ޝުކުރިއްޔާ އިނގޭތޯ. އަޅުގަނޑުމެންގެ ޤާނޫނީ މާނަކުރުން މިއީ ވަރަށް އުނދަގޫކަމެއް ކަމަށް އަޅުގަނޑަށް ޤަބޫލުކުރެވެނީ. އެހެންވީމާ، އަޅުގަނޑުމެން މިހާރު އަޅުގަނޑުމެން ސިވިލް ސަރވިސްގެ މުވައްޒަފުންގެ ކަންތައްތައް ގެންދާ އުސޫލު ބިނާކޮށްފައި މި އޮންނަނީ، ދިވެހިރާއްޖޭގެ ޤާނޫނުއަސާސީގައި އެބަބުނޭ އަސާސީ ޙައްޤުތަކުގެ ތެރޭގައި ކޮންމެ ދިވެހި ރައްޔިތަކަށް ވެސް އެ މީހަކު ޚިޔާރުކުރާ ވަޒީފާއެއްގައި ދެމިހުރުމުގެ ޙައްޤު އޮންނަންވާނެ ކަމަށް. އެހެން އެ މާއްދާ އަށް ރިޢާޔަތްކުރާއިރު ސިވިލް ސަރވިސްގެ ވަޒީފާއެއް ޚިޔާރުކޮށްގެން ސިވިލް ސަރވިސްގެ ވަޒީފާއަކަށް ވަނުމަށްފަހު އޭނަ ސިވިލް ސަރވިސްގެ ވަޒީފާގައި ދެމިހުރުމުގެ ޙައްޤު އޭނައަށް އޮންނަންވާނެ ކަމަށް ބަލައިލަން ފުރުޞަތު ވެސް އޮންނާނެ ކަމަށް ޤާނޫނީ ގޮތުން އަޅުގަނޑުމެންނަށް ބެލެވެނީ. ދެން އެގޮތަށް އޭނަ ވަޒީފާގައި ހުއްޓާ، ސިވިލް ސަރވިސްގައި އޭނަ ކުރަމުން އައި، އޭނަ ދެމުން އައި ޚިދުމަތް އުވިގެން ދާ ހިނދު، ހަމަ އެ ޚިދުމަތް އޭނައަށް އެހެން ތަނެއްގައި ދެވެން އޮތްތޯ މި ބެލެވެނީ. މިސާލަކަށް ޤާނޫނީ ވަކީލަކުގެ މަޤާމު އެޓަރނީ ޖެނެރަލް އޮފީހުން އުވިގެން އެޓަރނީ ޖެނެރަލް އޮފީހުން މި ނިންމަވަނީ މިސާލަކަށް މީގެ ފަހުން ތިމަންނާމެން އެޓަރނީ ޖެނެރަލްގެ އޮފީހުގެ ޚިދުމަތްދޭނީ ކޮންޓްރެކްޓު އުސޫލުން މުވައްޒަފުން ނަގައިގެންނޭ. ދެން އަޅުގަނޑުމެން މި ބަލަނީ އޭނަ ހަމަ ޤާނޫނީ ވަކީލެއްގެ މަޤާމު އެހެން ތަނެއްގައި އެ ޚިދުމަތް އޭނަ އަށް ދެވޭތޯ. އެހެންވީމާ، ދެން އެއާއެކު ވަޒީފާއާ ބެހޭ ޤާނޫނުގައި އެބަ ބުނޭ މުވައްޒަފަކު ކުރަމުން އަންނަ މަސައްކަތެއް، ނުވަތަ މަސައްކަތުން ބައެއް ނުވަތަ ކުރަމުން އަންނަ، ދެމުން އަންނަ ޚިދުމަތެއް އޭގެ އޯނަރޝިޕް ނުވަތަ އެ މަސައްކަތެއް ބަދަލުވެގެން ދާހިނދު، މުވައްޒަފު ވެސް ބަދަލުވެގެން ދާންވާނެ ކަމަށް. އެހެންވީީމާ، މި ޤާނޫނީ ހަމަތައް މިގޮތަށް ހުރުމާ، ފުރަތަމަ އަޅުގަނޑު ދެންނެވިހެން ޤާނޫނުއަސާސީގެ އަސާސީ ޙައްޤެއްގެ ތެރޭގައި ކޮންމެ މީހަކަށްމެ އެ މީހަކު ޚިޔާރުކުރާ މަޤާމެއްގައި ދެމިހުރުމުގެ ޙައްޤު ލިބިފައި އޮތުމާއި، ވަޒީފާއާ ބެހޭ ޤާނޫނުގައި މީހަކު ކުރަމުން އަންނަ މަސައްކަތްތައް ބަދަލުވެގެން ދާހިނދު، މުވައްޒަފު ބަދަލުވެގެން ދާންޖެހޭނެ ކަމަށް އޮތުމާއި، މި ކަންތައްތައް އަސާސަކަށް ބަލައިގެން އަޅުގަނޑުމެން މި ބަލަނީ ފުރަތަމަ އޭނަ އަށް ޗޮއިސް ދޭން. ބަންޑާރަ ނައިބު އަޅުގަނޑުމެންނަށް ލަފާދެއްވާފައި މި އޮންނަނީ، އެފަދަ ހާލަތްތަކުގައި ވަޒީފާއާ ބެހޭ ޤާނޫނުގައި އެބުނާ ފަދައިން އޭނަ އެ މަސައްކަތް ބަދަލުވާ ފަރާތަށް ދާން ބޭނުންތޯ. މިސާލަކަށް ދިވެހި ސިވިލް ސަރވިސްގެ ތެރެއިން ދެމުން އައި ޞިއްޙީ ޚިދުމަތް ޕްރައިވެޓައިޒްކުރެއްވީމާ އެ ޚިދުމަތް ވަޒީފާއާ ބެހޭ ޤާނޫނުގެ ދަށުން އޭނައަށް ޙަޤީޤަތުގައި ވަޒީފާ ކަށަވަރުވާން އެބަޖެހޭ ހެލްތު ސެކްޓަރގެ ޕްރައިވެޓް ސެކްޓަރގެ ތެރެއިން. އޭނަ އެހެންނަމަވެސް އޭނަ ޗޮއިސްއެއް މޭކުކުރަނީ ތިމަންނަ ބޭނުންވަނީ ސިވިލް ސަރވިސްގައި ހުންނަން ކަމަށް. ދެން އެ ހާލަތުގައި ބަންޑާރަ ނައިބު ވެސް އަޅުގަނޑުމެންނަށް ލަފާދެއްވާފައި މި އޮންނަނީ އޭނަ ސިވިލް ސަރވިސްގެ ހަމަ އެކަހަލަ އެހެން ވަޒީފާއަކަށް ބަދަލުކޮށްދެވޭތޯ. ދެން ޙަމްޒާ އަށް އަޅުގަނޑަށް ވުރެ ބޮޑަށް އެނގިވަޑައިގަންނަވާނެ، ތި މައްސަލަ އަކީ ވަރަށް ބަހުސްކުރެވޭނެ ޤާނޫނީ މަފްހޫމުތަކާއި ޤާނޫނީ ތަރަހަތައް ވަރަށް ފުނަށް ހުރި ކަމެއްކަން. އެހެންވީމާ، އެ ގޮތުން އަޅުގަނޑުމެން މިހާރު މި ބަލަނީ އަޅުގަނޑުމެންގެ މަސްއޫލިއްޔަތެއް އެބަ އޮތޭ އޭނަ ސިވިލް ސަރވިސްގެ ވަޒީފާ ޚިޔާރުކުރުމަށްފަހު އެ ވަޒީފާ އިން އޭނަ ވަކިވެގެންދާ ހާލަތުގައި. ދެން އޭނަ އެ ގޮތަށް ބަދަލުވުމަށްފަހު އެ ތަނެއްގެ ޚިދުމަތަށް ބޭނުންވާ މުވައްޒަފުންނަށް ވުރެ އެތަނެއްގެ މުވައްޒަފުންގެ އަދަދު ގިނަވެއްޖެ ކަމަށް ވަންޏާ ވެސް އަޅުގަނޑުމެން އޭނައަށް ރިޑަންޑަންސީ މިދެނީ. އެއީ މިސާލަކަށް މަސައްކަތް ބަދަލުވެގެންދާ ހިނދުގައި. އެހެންވީމާ، އަޅުގަނޑު ހީކުރަން ކޮންމެވެސް އެކަށީގެންވާ ޖަވާބެއް ދެއްވިއްޖެ ކަމަށް. ދެން، ސަމީރު ހުށަހެޅުއްވި، ޢިއްޒަތްތެރި މެންބަރު ސަމީރު ދެން އަޅުގަނޑު ތަންކޮޅެއް ބައެއް ފަހަރު އިންފޯމަލްކޮށް މި ދަންނަވާލެނީ  އިނގޭތޯ. ފުރިހަމައަށް ނުދެންނެވުނަސް އިނގޭތޯ. ޙަޤީޤަތުގައި އަޅުގަނޑުމެންގެ ގަވާއިދުގައި އޮންނާނެ އިސްކަންދޭންވާނެ ކަމަށް ކުރީގައި ހުރި މީހާ އަށް. މިސާލަކަށް 65 އަހަރު ވެގެން މި ރިޓަޔަރކުރާ ބޭފުޅަކަށް ދެން އެ މަގާމަށް މީހަކު ހޯދުމަށް އިޢުލާނުކޮށްގެން އެ މަގާމަށް ޝަރުޠު ހަމަވާ މީހަކު ނުލިބިއްޖެ ކަމަށް ވަންޏާ ކުރިން އެ މަގާމުގައި ހުރި މީހާއަށް އިސްކަން ދޭންވާނެ ކަމަށް އޮންނާނެ ގަވާއިދުގައި. ދެން، ހަމަ މިދެންނެވިހެން އަދި އެއާއެކު އެއް އަހަރު ފަހުން އަނެއްކާވެސް އިޢުލާނުކޮށްގެން ވެސް މި ބަލަނީ ޝަރުޠު ހަމަވާ މީހަކު. އެހެންވެއްޖިއްޔާ އެ މީހަކީ ހުރިހާ ގޮތަކުން ވެސް އަޅުގަނޑުމެން މި ބަލަނީ ރަނގަޅު، ސިވިލް ސަރވިސް އަށް އާވެދާނެ ހެން. ނަމަވެސް، އޭނައަކީ އަލަށް ކިޔަވައިގެން ނުކުންނަ އާ މީހަކަށް ވާނެތީ ޝަރުޠު ހަމަވާ މީހަކު ލިބިއްޖިއްޔާ އެ މީހަކަށް ބަދަލުވެވޭނީ. ދެން، އެހެންނޫނިއްޔާ އޭގެ ކޮންމެވެސް ގޯހެއް ތި ހިނގަނީ އެކަހަލަ ކޮންމެވެސް ހިނގާފައި އޮވެޖިއްޔާ އަޅުގަނޑުމެން ޖެހޭނީ ވަކިން އެ ފަރުދީ ގޮތެއްގައި އެ މައްސަލައެއް ބަލައިލަން. އެހެންވީމާ، އެ ވާހަކަ ދަންނަވާލަން ހަމަ އެ ޖަވާބު ލިބިވަޑައިގެންނެވި ކަމަށް ހީކުރަން. އެހެންވީމާ، އަޅުގަނޑުމެން އިސްކަންދޭނެ އަބަދުވެސް ކުރީގައި އެ ހުރި މީހަކަށް ޝަރުޠު ހަމަވާ މީހަކު ނުލިބޭ ހާލަތުގައި އިނގޭތޯ. ދެން، އަޅުގަނޑުމެން އެއްގޮތަކަށްވެސް ހިސާބެއް ނުކުރަން. އަޅުގަނޑަށް ޤަބޫލުކުރެވޭ ގޮތުގައި ތެދުތެދަށް ދަންނަވާ ކަމަށް ވަންޏާ ސިވިލް ސަރވިސް އިން ދެމުން އަންނަ ޚިދުމަތެއް ސަރުކާރުން ވެސް އެހެން އުސޫލަކުން އެ ޚިދުމަތެއް ބައްޓަންކުރައްވަންވާނީ އަޅުގަނޑު ޕާރސަނަލީ ޤަބޫލުކުރާ ގޮތުން، އެއަށްވުރެ ކޮސްޓު އެފެކްޓިވް އެއަށްވުރެ، ދެން ސަރުކާރުގެ ސިޔާސަތުތަކަށް އަޅުގަނޑެއް ފާޑެއް ނުކިޔާނަން. އެހެންނަމަވެސް، އެ ކުރައްވާ ކަމަކުން އަންނަ ފައިދާ އެއް ބެލޭ ގޮތަކަށް. އެހެންނަމަވެސް، އެގޮތަށް އަޅުގަނޑުމެންނަކަށް 20 އަހަރުވެގެން އެ ފުލްކޮށް ދޭ ކަމަށް ވަންޏާ ދޭނީ ކިހާވަރެއް ކަމެއް، ނުވަތަ ސިވިލް ސާރވިސް އިން ރިޑަންޑަންޓު ވާ މީހުންގެ ހިސާބު ހަދާކަށް ނޭނގޭނެ ސަރުކާރުގެ ސިޔާސަތާ އެކަމާ ގުޅިފައި މި އޮންނަނީ. ސަރުކާރުން ޚިދުމަތެއް ޕްރައިވެޓައިޒް ކުރައްވައިފި ކަމަށް ވަންޏާ ނުވަތަ ސަރުކާރުން ދެއްވަމުން އަންނަ ޚިދުމަތެއް އުވާލައްވައިފިއްޔާ ނުވަތަ އައުޓްސޯސްކުރައްވައިފި ކަމަށް ވަންޏާ އެ ހިސާބުން ދެން އަޅުގަނޑުމެން މިހާރު މި ގެންގުޅޭ މަފްހޫމުގެ ތެރެއިން އެ މީހަކަށް އެހެން ތަނަކުން ވަޒީފާ ހޯދައިދޭން މަސައްކަތްކޮށް ވަޒީފާ އެއް ނުލިބި އޭނާ އަށް މަސައްކަތެއް ކުރަން ނުޖެހޭ ގޮތަކަށް ބަހައްޓަން ޖެހިއްޖެ ހާލަތެއްގައި މި ރިޑަންޑަންޓުކުރަން މި ޖެހެނީ. އެހެންވީމާ، އަޅުގަނޑުމެންނަށް ހަމަ އެއްގޮތަކަށްވެސް އެކަހަލަ ހިސާބެއް ކުރެވިފަ އެއް ނެތް. އެއީ، މިދަންނަވާހެން އަޅުގަނޑުމެންނަށް އެނގޭ އެއްޗަކީ ސިވިލް ސަރވިސް މިއަހަރުގެ ބަޖެޓާ ހިސާބަށް އަޅުގަނޑުމެން ބަލައިލާއިރު އަޅުގަނޑަށް މަޢުލޫމާތު ލިބިފައިވާ ގޮތުން ސިވިލް ސަރވިސްގެ މުވައްޒަފުންނަށް ދައުލަތުގެ ބަޖެޓުން ހިނގާނެ ޚަރަދަށްވުރެ އެހެން މުވައްޒަފުންނަށް ހިނގާނެ ޚަރަދު ފިފްޓީ ފިފްޓީ ގާތްގަނޑަކަށް މި އުޅެނީ. ދައުލަތުގެ އެހެނިހެން މަގާމުތަކާ، އެހެންވީމާ، މީގައި އަޅުގަނޑުމެންނަކަށް ހިސާބެއް އެއްގޮތަކަށްްވެސް ދަންނަވާލާކަށް ނޭނގެ. ދެން، މިދެންނެވިހެން އެއީ ދާއިމީކޮށް ކުރަން ރަނގަޅު ކަމެއްތޯ. އެއީ، ދެން ހަމަ އެ ޤައުމެއްގެ ބޭރު އެހެން ޤައުމުތަކުގައި އަންއެމްޕްލޯއިމެންޓް ބެނިފިޓްސްތައް އެބަ އޮވޭ. އަޅުގަނޑުމެންގެ ރާއްޖޭގައި އަންއެމްޕްލޯއިމެންޓް ބެނެފިޓެއް ނެތް. އަޅުގަނޑުމެން ކުރިންވެސް ދެންނެވިހެން ވަޒީފާއާ ބެހޭ، ދުނިޔޭގެ ހުރިހާ ތަނެއްގައި ވެސް ރިޑަންޑަންސީ އަކީ ދޭ އެއްޗެއް. މުވައްޒަފަކު ވަޒީފާގައި ހުރުމަށްފަހު އޭނަ ރިޑަންޑަންޓު ވާ ހާލަތުގައި އެއީ، ޕްރައިވެޓް ކުންފުންޏެއް ކަމުގައި ވިޔަސް، އެ ރިޑަންޑަންސީ ޕެކޭޖެއް އެބަދޭ. އެހެންވީމާ، ރާއްޖޭގައި ވެސް އެފަދަ އުސޫލެއް ހަމަޖެހިފައި އޮތުމަކީ ހަމަ އަޅުގަނޑުމެންނަށް ފެންނަ ކަމެއް. އެހެންނަމަވެސް، އޭތި އޮންނަންވާނީ ކިހާ ބޮޑު، ކުޑަ މިނެއްގައިތޯ މީ އުފެދޭ ސުވާލެއް. ޝުކުރިއްޔާ.
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. މި އަޅުގަނޑުމެންނަށް ފެނޭ ސަރުކާރުގެ ސިޔާސަތުގެ ދަށުން ބައެއް ސެކްޓަރތައް ޕްރައިވެޓައިޒް ކުރައްވާތީ، ބައެއް ބޭފުޅުން ވަޒީފާ އިން ބަދަލުކުރައްވާތަން. ބަދަލުކުރަން ބޭނުންވާ ފަރާތްތަކަށް އެ ފުރުޞަތު ދީގެން މިސާލަކަށް، ޞިއްޙީ ދާއިރާ. ދެންމެ ރައީސް ވެސް ވިދާޅުވި ފަދައިން ޞިއްޙީ ދާއިރާގެ ބޭފުޅުން މިސާލަކަށް ކޯޕަރޭޝަން ހައްދަވައިގެން އެ ޖޮއިންކުރައްވަން ބޭނުންވާ ފަރާތްތަކަށް އެ ކޯޕަރޭޝަނަށް ބަދަލުވުން، ނޫނީ ސިވިލް ސަރވިސްގައި ތިއްބަވަން ބޭފުޅުން ސިވިލް ސަރވިސްގައި މަޑުކުރައްވަން. ދެން، އެ ބޭފުޅުން އެ ކޯޕަރޭޝަނަކަށް ބަދަލުވާއިރު މި ސިވިލް ސަރވިސް އިން އެއްވެސް ކަހަލަ ޕެކޭޖެއް އެއްޗެއް އެ ބޭފުޅުންނަށް ދެއްވަންތޯ؟ އަޅުގަނޑު ފުރަތަމަ ސާފުކޮށްލަން ބޭނުންވޭ. އެއީ، ބައެއް ފަހަރު ކޯޕަރޭޝަނަކަށް ބަދަލުވެފައި، ގާތްގަނޑަކަށް އަހަރެއް ނޫނީ ދެ އަހަރު ފަހުން ވެސް އެ ބޭފުޅުން އެ ކޯޕަރޭޝަނަކުން ވެސް ކޮންމެވެސް ކަމެއް ދިމާވެގެން ނޫނީ މަގާމެއް އުވިގެން ނަމަވެސް އެ ކޯޕަރޭޝަނުން ވަޒީފާ އިން ވަކިކުރެވޭ ހާލަތްތައް އެބަދިމާވޭ. ދެން، އެގޮތަށް އެ ކޯޕަރޭޝަނުން ބަދަލުވާއިރު އެ ކޯޕަރޭޝަނެއްގައި ނޫނީ އެ ދާއިރާއެއްގައި އޮވޭތޯ އެކަހަލަ ބޭފުޅުންނަށް ރިޑޮންޑަންސީ ޕެކޭޖެއް ދެވޭ ކަހަލަ އުސޫލެއް ތި ބޭފުޅުން ބައްލަވަންތޯ؟ އެކަހަލަ ޕެކޭޖެއް ހަމަޖެހިފައި އޮވޭތޯ ނޫނީ ނޫންތޯ؟ ދެން، ވަގުތީ ކޮންޓްރެކެޓެއްގެ ދަށުން ވަޒީފާގައި ތިބޭ ވަގުތީ މުވައްޒަފުން އަލުން ވަޒީފާ އަށް އިޢުލާނުކޮށްގެން ހޯދާއިރު އެ ބޭފުޅުންނަށް އެހެން ޝަރުޠު ހަމަވާ ބޭފުޅަކު ލިބިއްޖިއްޔާ ކުރީގައި ހުރި ބޭފުޅާ ވަޒީފާގެ ކޮންޓްރެކްޓު ހަމަވެގެން ދާއިރު އެ ބޭފުޅަކަށް ރިޑަންޑަންސީ ޕެކޭޖެއް އޮންނަންޖެހޭނެ ކަމަކަށް އަޅުގަނޑަށް ޤަބޫލެއް ނުކުރެވޭ. އެއީ، ހަމަ ކޮންޓްރެކްޓަކަށްވުމުގެ އުސޫލުން ކޮންޓްރެކްޓަށް މީހަކު މި ހޯދަނީ. އެ ކޮންޓްރެކްޓުގައި އޮންނާނެ އޭނަ ހަޔަރކުރަނީ ކިތައް ދުވަހަށް ކަމާއި ކިހާ މުއްދަތެއް ކަމަށް އޭގައި އޮންނަ އުސޫލަކުން އެކަން ކުރެވެނީ. އެހެންވީމާ، އެ ފަރާތްތަކަށް ވަކިން އަނެއްކާ ސިވިލް ސަރވިސް އިން ރިޑަންޑަންސީ ޕެކޭޖެއް، ސިވިލް ސަރވިސްގެ މުވައްޒަފުންނާ އެއްގޮތަކަށް ދޭންޖެހެނެ، ރިޑޮންޑަންސީ ޕެކޭޖެއް އޮންނާނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެއީ، ކޮންޓްރެކްޓެއް ހެދިގެން، ވަކި މުއްދަތަކަށް އޭނަ ވަޒީފާ އަށް އަންނަ އިރުގައި ވެސް އެބަ އެނގޭ ތިމަންނަ މި އަންނަނީ އެއް އަހަރަށްކަން. އެއް އަހަރު ފަހުން ތިމަންނަ އަށް އެ ފުރުޞަތު ނެތުމަކީ ހަމަ އެކަށީގެންވާ ކަމެއްކަން. އެހެންވީމާ، އެކަން އަޅުގަނޑަށް ފެންނާތީ އެ ވާހަކަ ދަންނަވާލީ. ޝުކުރިއްޔާ.

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދުު ވާހަކަދެއްކެވުން:

އަޅުގަނޑުގެ ހަމަ އިނގޭތޯ ކޮންސާރނަކީ މައިގަނޑު ހަމަ އެންމެ ކޮންސާރނެއް. ޚިދުމަތުގެ ސިފަޔާއި ބައްޓަން ޤާނޫނުގައި ކަށަވަރުވެގެން ދިޔުން. އަދި އެ ބާރުވެރިކަން ވެސް އެ ޚިދުމަތަށް ލިބުން. ސިވިލް ސަރވިސްގެ ޤާނޫނު 2008 ގައި ހިންގަން ފެށި ފަހުން ފުރަތަމަ ފަހަރަށް ސަރުކާރު މި ބަދަލުވީ 2008 ގައި ހަމަ. ހިންގަން ފެށިތާ ދުވަސްކޮޅެއް ނުވަނީސް. ސިވިލް ސަރވިސްގެ ޤާނޫނު ގެނެވުނީ ރައްކާތެރިކަމާއި ކަށަވަރުކަން ގެނެސްދެން ޙަމްޒާ ނެތްކަން ވަރަށް ދެރަ. އަޅުގަނޑު ދެކޭގޮތުގައި ޤާނޫނުއަސާސީގައި ހަމަހަމަކަމުގެ އުސޫލު ނަގަންޖެހޭނީ ހަމަ އިކޯލޮޓީ ޕްރިންސިޕަލަކީ ވަޒީފާ ރާއްޖޭގައި އަދާކުރާ ހުރިހާ އެންމެން އެއް ހަމައަކުން ކިރުމެއް ނޫން. އެއް ގޮތް ހާލަތުގައި ތިބޭ މީހުންނަށް އެއްގޮތް އުސޫލުން ޢަމަލުކުރުން. އެހެންވީމާ، ސިވިލް ސަރވިސްގެ މުވައްޒަފަކަށް ހުންނަ މީހަކާއި ރިސޯޓެއް ހިންގާ ކުންފުންޏެއްގައި ހުންނަ މީހަކާ ތަފާތު. އެއީ، އެއްގޮތް ހާލަތުގައި ތިބޭ ދެ މީހުންނެއް ނޫން. ސިވިލް ސަރވިސްގެ ދިވެހި ދައުލަތުގެ ރަސްމީ ޚިދުމަތް. ޤާނޫނަކުން ކަށަވަރުވެފައި އޮތް ޤާނޫނަކުން ޔަޤީންކަންދީފައި އޮތް، ޤާނޫނަކުން ރައްކާތެރިކަން ދީފައި އޮތް، ޚިދުމަތެއް. އެ ޚިދުމަތައް ވަންނަ މީހާ ދޭތެރޭގައި ކަންތައް ހިގަންވާނީ އެ ޤާނޫނުގައި ވާ ގޮތަށް ދިވެހި ދައުލަތުގެ ބަލަދުވެރިކަމުގެ ދަށުގައި. އެއާ މީހެއްގެ ވަގުތީ ވަޒީފާއަކަށް ވައްދާ މުވައްޒަފަކަށް ލޭބަރ ޤާނޫނު ހިންގުމުގައި ތަފާތު. ލޭބަރ ޤާނޫނަކީ އަސާސީ މިންގަނޑުތަކެއް ފްލޯރ އޮފް ރައިޓްސް ކަނޑައަޅައިދޭ ޤާނޫނެއް. ސިވިލް ސަރވިސް އަކީ ސީލިން ކަނޑައަޅައިދޭ އެއްޗެއް. އެހެންވީމާ، ތަފާތު ވަރަށް ބޮޑަށް މީގެން ފާހަގަވޭ. ސަރުކާރުން މަގާމާ ހަވާލުވެވަޑައިގަތުމަށްފަހު ސަރުކާރުގެ ސިޔާސަތުގެ ދަށުން ސިވިލް ސަރވިސް ރަނގަޅަށް ފޯމްވެ، އޭގެ ސިފަ ނާންނަނީސް ބަދަލުތަކެއް މޭޖަރ ޕޮލިސީ ޝިފްޓުތަކެއް އަންނަންފެށީ. ކޯޕަރޭޝަންތައް ހައްދަވައިގެން ސިވިލް ސަރވިސްގެ މުވައްޒަފުންނާއި ސަރުކާރުގެ އޮފީސްތައް ޕާރސަލްތަކަށް ހައްދަވާފައި އެ ޕާރސަލްތައް ކޯޕަރޭޝަންތަކެއް ގޮތަށް ވަކިކުރެއްވީ. މިހާރު އަޅުގަނޑަށް ހީވަނީ ސައްބީހަކަށް، އަށާވީހަކަށް ކޯޕަރޭޝަން އުފައްދަވައިފިހެން މި ވޭތުވެދިޔަ 2 އަހަރު ތެރޭގައި. ދެން، 115 ވަނަ މާއްދާގެ ދަށުން ސިޔާސީ މަގާމުތައް ހައްދަވާފައި، އޮފީސް އޮފީހުގައި ސިޔާސީ އިސްވެރިން ބައިތިއްބަވައިފި. ދެން، އަދި އެއަށްވުރެ އެންމެ ޓޮޕް ބްރާސްގެ ސިޔާސީ ގައިޑަންސް މަސައްކަތްކުރާ މީހުން ތިބުމުގެ އިތުރަށް ސިވިލް ސަރވިސްގެ އައުޓް ފިޓްތަކުގެ ތެރޭގައި ހުރި ސެކްޝަން ލެވަލްގައި ވެސް ޑިޕާޓަމަންޓް ލެވަލްގައި ވެސް މިހާރު ޕޮލިޓިކަލް އެޕޮއިންޓްސް މަސައްކަތްކުރޭ. ސިވިލް ސަރވިސް އައުޓް ފިޓެއްގެ ތެރޭގައި. ދެން، އަނެއްކާ މިހާރު ކޮންޓްރެކްޓް އުސޫލުން ވެސް ބައެއް މީހުންނަށް އެބަ މަސައްކަތްކުރެވޭ. ދެންމެ ކޮމިޝަނުގެ ރައީސްގެ ވާހަކަފުޅުގައި ވިދާޅުވިހެން މިހާރު މިސާލަކަށް އެޓަރނީ ޖެނެރަލް އޮފީހުގެ ކައުންސިލަރސް، އެޓަރނީސް ދެނެއް ދުވަސްކޮޅަކުން އެޓަރނީ ޖެނަރަލް އޮފީހުގައި ސްޓޭޓް އެޓަރނީސް ނުތިބޭނެ. މުޅި ތަނަށް ކޮންޓްރެކްޓް އުސޫލުނުންނޯ ހިނގާނީ. އެހެންވީމާ، ސިވިލް ސަރވިސް އިން ދެމުން އަންނަ ޚިދުމަތްތައް ކޮންޓްރެކްޓު އުސޫލަށް ބަދަލުކުރެވިދާނެތޯ. އެހެންވީމާ، ދަންނަވަން މިއުޅޭ އެއްޗަކީ ސަރުކާރުގެ ސިޔާސަތުތަކާ އެއްގޮތަށް 4 ޓްރެކެއްގައި މިހާރު ސިވިލް ސަރވިސްގެ މަސައްކަތަކާއި ސިވިލް ސަރވިސްގެ ވަޒީފާތަކާ ކުޅެވެމުން އެބަދޭ. އެކަން ގޯހެކޭ އަޅުގަނޑު ދަންނަވަނީކީ އެއް ނޫން. އެއީ، ސަރުކާރުގެ ޕޮލިސީ. އެކަމަކު، އަޅުގަނޑު ދަންނަވަން މިއުޅޭ އެއްޗަކީ ދެން އަންނަ ސަރުކާރު އައިއްސަ އަނެއްކާ މީތި ބަންނަ ރަބަރެއްހެން ދަމާލާ ފަސްދޮޅަސް ހާސް މީހުންނަށް ސިވިލް ސަރވިސް ބޮޑުކޮށް، ހުރިހާ ސިޔާސީ މަގާމުތައް ކުޑަކޮށް މިހެން މިހެން ވާކަން ކޮންމެ އަންނަ ސަރުކާރަކާ އެކުގައި މީގެ ބައްޓަމާއި ސިފަޔާ ކުުޅެވޭކަށް އަޅުގަނޑު ބޭނުމެއް ނުވޭ. އަޅުގަނޑު ނުދަންނަވަން މިހާރު ވެސް ސަރުކާރުން މިކުރާ ކަންތައްތަކަކީ ލެޖިޓިމޭޓު ކަންތައްތަކަކޭ. އިލެޖިޓިމޭޓް ކަންތައްތަކަކޭ. އަޅުގަނޑު މި ދަންނަވަނީ އަންނަ ސަރުކާރަކަށް ވެސް ސިވިލް ސަރވިސްގެ ޝޭޕާއި ސައިޒާ ކުޅެވިގެން ނުވާނޭ. އެއީ، ސިވިސް ސަރވިސްގެ އަމިއްލަ ޑިސިޝަނެކޭ. އޭތި ސްމާޓް ސައިޒުކުރުން. ޑައުން ސައިޒުކުރުން. އޯވަ ސައިޒުކުރުން. އެއީ، އެ މީހުން ނަގަންޖެހޭ ޑިސިޝަނެނެކޭ. އެހެންވެ، އަޅުގަނޑު ހަމަ ދަންނަވަން ބޭނުން ވަނީ ބައި އެގްޒާމްޕަލް އިންޑިޔާގެ އެޑްމިނިސްޓްރޭޓިވް ސަރވިސް. އިންޑިިއަން އެޑްމިނިސްޓްރޭޓިވް ޓެސްޓެއް ހަދައިގެން ވަންނަ މީހާ ހުރެދާނެ ޓުޓިކޮރިންގައި މަސައްކަތްކުރަން ވެސް. އަނެއް ދުވަހު އޭނަ އަށް އަންގަފާނެ ގޮސް ޖައިޕޫރުގައި މަސައްކަތްކުރާށޭ ވެސް. އަނެއް ދުވަހު އޭނަ ފޮނުވައިފާނެ ކޮންމެވެސް ޝެހެންޝާހެއްގެ ކައިރީގައި މަސައްކަތްކުރަން ވެސް. ދަނަންވަން މިއުޅޭ އެއްޗަކީ އެ ސަރވިސްއަށޭ އޭނަ އެންރޯލް ވަނީ. އެ ސަރވިސްގެ ޒިންމާއެކޭ، އެ ސަރވިސް އަދާކުރާ އޮފިސަރަކަށް ކޮންމެ ޑެސްޓިނޭޝަނެއްގައި ވެސް މަސައްކަތްކުރުމުގެ ޤާބިލުކަން ހުންނާނޭ. އެއީ، ސަރވިސް އިން ހަމަޖައްސާނޭ. އޭނަ ސެކަންޑުކުރަންޖެހޭ ގޮތްތަކާއި އޭނަ ނުކުންނަންޖެހޭ ޓްރަސްތަކާ އޭނައެއް ނޫނޭ ޑިސައިޑުކުރާނީ. ތިމަންނަ މީ ކޮއިޕަތޫރުގައި އިންނަ ރެއިލްވޭ ބްރާންޗުގައި އިންނަ ކޮންމެވެސް ސެކްޝަނެއްގައި އިންނަ ވަޒީފާއަކަށް ކަމެއް ތިމަންނަ މި ކުރިމަތިލަނީކީ. އޭނަ ނިންމާނީ، އޭނަ އަކީ އިންޑިއަން އެޑްމިނިސްޓްރޭޓިވް ސަރވިސްގެ މީހެއް ކަމަށް. އެ ޑިސިޝަން އޭނަ އަށް ނެގިގާނެ. ދެން، އެޑްމިނިސްޓްރެޓިވް ސަރވިސް އިން ނިންމަންޖެހޭނީ އެ ވަގުތެއްގެ ސަރުކާރެއްގެ ޑިމާންޑުތަކާއި ސަރުކާރުގެ ޕޮލިސީތައް ހުންނަ ދިމަދިމާލަކަށް މީހުން ބީފަޕް ކުރަންޏާ ބީފަޕްކުރަން. ނޫނިއްޔާ މީހުން މޫވްކުރަންޖެހެންޏާ މޫވްކުރަން. ސަރުކާރަކުން ނުބެހޭނެ އެ ތަންތާގައި ތިބޭ މުވައްޒަފުންނަކާ. ސަރުކާރަކުން ޑީލެއް ނުކުރާނެ އަޙްމަދާއި މުޙައްމަދުގެ ލެވަލް އަކު. ސަރުކާރުން ޑީލްކުރަންޖެހެނީ ޕޮލިސީތަކުގެ ލެވަލްގައި. އަޙްމަދާއި މުޙައްމަދާއި ޙުސައިންގެ ލެވަލްގައި ޑީލްކުރާނީ ސިވިލް ސަރވިސް ކޮމިޝަނުން. ސިވިލް ސަރވިސް ކޮމިޝަނަށް އެނގެންޖެހޭނެ ސަރުކާރުގެ ޕޮލިސީތައް ހިފެހެއްޓުމަށްޓަކައި ކިހާވަރެއްގެ ޕްލެޓޫނެއްތޯ އެ ތަނަށް ބޭނުންވަނީ. ކިހާވަރެއްގެ ފޯސް އެއްތޯ ބޭނުން ވަނީ. އެއީ، އަޅުގަނޑު މި ދަންނަވާ އެއްޗަކީ. ޤާނޫނު ގެނެވިފައި އޮތީ އެ ވިސްނުމުގައޭ. އެހެނެއް ނޫނޭ ކަންތައް މި ވަނީކީ. މީގެ 3 އަހަރު ފަހުން އަނެއްކާ އައު ސަރުކާރެއް އައިއްސި ކަމަށް ވަންޏާ އަނެއްކާ، މީތި ދުވަހަކު މި ސްޓޭބަލެއް ނުވާނެ ނޫންތޯ. މީގެ ސައިޒް އެމީބާއެއްގެ ޝޭޕުހެން ބަދަލުވޭވޭ ނޫންތޯ އަބަދު އޮންނާނީ. އެހެންވީމާ، އެ ގޮތަށް ބަދަލުވެބަދަލުވެ އިންނާކަށް އަޅުގަނޑު ބޭނުމެއް ނޫން. މިހާރު މި ހުށަހެޅިފައި އޮތް ބިލު ވެސް އައިސްގެން މި އުޅެނީ ސަރުކާރުން މިދެންނެވި ގޮތަށް ގެންނާނެ ޕޮލިސީ ޝިފްޓެއްގައި ރިޑޮންޑަންޓުވަމުން ދާ ބައެއްގެ ރިޑަންޑަންސީ އިންއިފެކްޓިވްކުރުވަން ވެގެން ބެކްޑޯ އެޕްރޯޗަކަށް ގެނެއްސަ އޮތް ބިލެކޭ. މި ބިލަށް ކޮންމެހެން އަޅުގަނޑު ތާއީދުކުރަން އެހާ ބޭނުމެއް ވެސް ނޫން. ބިކޯޒް މިއެއް ނޫން އަސްލުގައި އަޅުގަނޑުމެން ސިވިލް ސަރވިސް ޤާނޫނަށް ގެންނަން ބޭނުންވަންޖެހޭނެ ޕްރޮޓެކްޝަންތަކަކީ އަސްލު. މި އުޅެނީކީ ހަމައެކަނި މީހަކަށް ލިބެންޖެހޭ މުސާރަ ދެމެހެއްޓުމުގެ މައްސަލަ އެއް ނޫން. މިިއުޅެނީ މި ސަރވިސް އޭގެ ސަރވިސް އެއްގެ ގޮތުގައި މުސްތަޤިއްލު ޚިދުމަތެއްގެ ގޮތުގައި ދެމެހެއްޓުމުގެ މައްސަލަ އެއް ވެސްމެ. އެހެންވީމާ، އަޅުގަނޑުގެ މި ކްލެރިފިކޭޝަންތައް މި ދަންނަވާލީ ހަމައެކަނި މި ސަބަބަށްޓަކައި. 

ރިޔާސަތުން ވާހަކަދެއްކެވުން:

އަޅުގަނޑު ދަންނަވާލަން ބޭނުން 12:30 އަށް ސިވިލް ސަރވިސްގެ ބޭފުޅުން އެހެން ކޮމިޓީއަކަށް ވެސް ދަންނަވައިލާފައި އޮތްކަމުގެ މަޢުލޫމާތު އަޅުގަނޑަށް ލިބިއްޖެ. އެހެންވީމާ، އަޅުގަނޑުމެން ތަންކޮޅެއް އަވަސްކޮށްލާނަން. އަދި އަޅުގަނޑުމެން އިތުރު ކަމަކާ ބެހޭ ގޮތުން ވެސް 5 ވަރަކަށް މިނެޓު ވާހަކަ ދައްކާލަން އެބަޖެހޭ. 

ސިވިލް ސަރވިސް ކޮމިޝަންގެ މެންބަރު ޢަބްދުﷲ ޖިހާދު ވާހަކަދެއްކެވުން:

އެހެންވީމާ، އަޅުގަނޑު ވަރަށް ކުރުކޮށްލާނަން އިނގޭތޯ. އަޅުގަނޑު ދައްކަން ހުރި ވަރަށް ގިނަ ވާހަކަތައް އަޅުގަނޑުމެންގެ ރައީސް ދައްކައި ނިންމައިފި. އެހެންވީމާ، އަޅުގަނޑު ވަރަށް ކުރުކޮށްލާނަން. ދެންމެ މި ޢިއްޒަތްތެރި މެންބަރު ނަޝީދު ދެއްކެވި ވާހަކަ އަށް ރެސްޕޮންޑުކުރަން ވެގެން އަސްލު އަޅުގަނޑު މި ފުރުޞަތަށް އެދުނީ ވެސް. އަޅުގަނޑު ކޮމިޝަނުގެ މެންބަރެއްގެ ހައިސިއްޔަތުން ވެސް އަޅުގަނޑު އެދެނީ ހަމަ ވަށް ބޮޅެއް. ސިވިލް ސަރވިސް އަކީ ވަށް ބޮޅެކޭ. މި ވަށް ބޮޅު އޮންނަންޖެހޭނީ ވަށް ބޮޅުގެ ހައިސިއްޔަތުން. އޭގެތެރޭގައި ހަމަ އަދި ކުދިކުދި ވަށްބޮޅުތައް ވެސް ހުންނާނެ. އެކިއެކި ޕްރޮފެޝަނަލް ބޮޑީޒްތަކެކޭ. މިސާލަކަށް އެޑްމިނިސްޓްރޭޓިވް ސަރވިސް، ހެލްތު ސަރވިސް، ލީގަލް ސަރވިސް، އެކައުންޓިން، އޮޑިޓިން ސަރވިސް އަދި ރާއްޖޭގައި އެ ގޮތަކަށް ހަމަޖެހިފަ އެއް ނެތޭ. އެކަހަލަ ކާޑަލްސްތަކެއް ހަމަޖެހިފަ އެއް ނެތް. ކުރިން އޮތްތާނގައި އަޅުގަނޑުމެން ކޮމިޝަނުން މަސައްކަތްކުރަމުން މި ގެންދަނީ އެކަހަލަ ކާޑަލްސްތަކެއް އުފައްދަން. އެހެންވީމާ، އެ އުފެއްދީމާ، އެ ކާޑަލްސްތަކުގައި އުޅޭ މީހުންނަށް ސްކީމަށް ސަރވިސް ހަދާފައި އެ ސަރވިސް އަށް ވަނުމަށްފަހު ދެން އެ މީހުން ތިބޭނީ ސަރވިސް ތެރޭގައި. އެ އެކައުންޓިން، އޮޑިޓިން ސަރވިސްގައި ތިބޭ ބަޔަކު ނުދާނެ ހެލްތު ސަރވިސް އަކަށް. ހެލްތު ސަރވިސްގައި ތިބި ބަޔަކު ލީގަލް ސަރވިސް އަކަށް ނުދާނެ. މިހާރު އޮންނަ ގޮތުން ވަރަށް ފަސޭހައިން އެއް ސަރވިސް އިން އަނެއް ސަރވިސް އަށް ދެވޭ ކަހަލަ ގޮތަކަށް މި އޮންނަނީ ވަރަށް ފަސޭހައިން. އެހެންވީމާ، ކުރިއަށް އޮތް ތާނގައި އެކަހަލަ ކާޑަލްސްތަކެއް ހެދީމާ، އެ ކާޑަލްސްތަކުގެ ތެރޭގައި އެ މީހުން މަސައްކަތްކުރާނީ. އަދި އެ ކާޑަލްސްތަކަށް ވަންނަ އިމްތިހާނުތަކެއް ވެސް ހުންނާނެ. އެެހެންވީމާ، އެގޮތަށް އަޅުގަނޑުމެން މަސައްކަތްކުރަމުން ގެންދަން ޚިޔާލުކުރެވިފައި ވާހަކަ. އަޅުގަނޑުމެން މި ކޮމިޝަނުން ޚިޔާލުކުރަމުން ގެންދާ ވާހަކަ ދަންނަވާލަން. އަޅުގަނޑުމެން ވެސް ޤަބޫލުކުރާ ގޮތުގައި އެ ސިވިލް ސަރވިސް އަކީ އެއީ ހަމަ ސްޓެޓިކް އެއްޗެކޭ. ދުވާލަކު އެއް ފަހަރު އެ ފިފްޓީ ޕަސެންޓު ކުޑަވެފައި، ދުވާލަކު އެއް ފަހަރު ފިފްޓީ ޕަސެންޓް ބޮޑުވެފައި، ދުވާލަކު އެއް ފަހަރު އޭގެތެރެއަށް ވަންނަ ހުންނަ އިނާޔަތްތަކަށް ދެވިފައި، އަނެއް ބަޔަކަށް އިނާޔަތްތައް ނުދެވޭ ކަހަލަ ގޮތަކަށް ނޫނޭ ސިވިލް ސަރވިސް އޮންނާނީ. އެއީ، ވަރަށް ޕްރޮފެޝަނަލް ގޮތެއްގައި ކުރިއަށް އޮތް ތާނގައި ޚިދުމަތްދެވޭ ކަހަލަ ސަރވިިސް އެކޭ އަޅުގަނޑު ދަންނަވާނީ. އެހެންވީމާ، އަޅުގަނޑު ވަގުތު ނެތުމާ އެކީގައި އަޅުގަނޑު މިހާ ހިސާބުން ނިންމާލަން. ވަރަށް ބޮޑަށް ޝުކުރިއްޔާ ދެއްވި ފުރުޞަތަށް.

ރިޔާސަތުން ވާހަކަދެއްކެވުން:

ވަރަށް ބޮޑަށް ޝުކުރިއްޔާ. ސިވިލް ސަރވިސް ކޮމިޝަނުގެ ބޭފުޅުން އަޅުގަނޑުމެން ދަންނަވާލި ދަންނަވާލުމަކަށް ވަޑައިގެން ދެއްވިކަމަށްޓަކައި. ދެން، މި ބިލާ ބެހޭ ގޮތުން ވާހަކަ ދައްކާ ދުވަހެއްގައި އަޅުގަނޑު ގަސްތުކުރަން މި ބިލުގެ މަސައްކަތް ވީހާވެސް އަވަހަކަށް ނިންމާލެވޭތޯ އަޅުގަނޑުމެން ހިފަން. ދެން، އެހެންވީމާ، އަޅުގަނޑުމެންގެ މެންބަރުން އިހަށް މަޑުކުރެއްވުން އެދެން. ޝުކުރިއްޔާ ވަރަށް ބޮޑަށް. (ވަގުތުކޮޅަކަށްފަހު) އާދެ، ވަރަށް ބޮޑަށް ޝުކުރިއްޔާ. ކޯރަމް އެބަ އޮތް. އަޅުގަނޑު ދަންނަވާލަން ބޭނުންވާ ވާހަކަ އަކީ ހެއްކާ ބެހޭ ބިލު، އަޅުގަނޑުމެން ވީހާވެސް އަވަހަކަށް ފަށައިގެން އަވަސްކޮށްލަން ބޭނުންވެއޭ. އެހެންވީމާ، ގެންދާނީ ކޮން ގޮތަކަށްތޯ؟ (ވަގުތުކޮޅަކަށްފަހު) އާދެ، މިހާ ހިސާބުން މި ކޮމިޓީގެ ބައްދަލުވުން މި ނިމުނީ. ވައްސަލާމް ޢަލައިކުމް. 

